
        
            
                
            
        

    
	Тарас Щевченко

	 

	ЗАРЦ БҮСГҮЙ

	(түүвэр шүлэг, найраглал)

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” 1964 онд Улаанбаатар хотноо эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	 

	[image: Image]

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Мэндэлсний нь 150 жилийн ойд зориулав.

	 

	
ӨМНӨХ ҮГ

	Украины их яруу найрагч Тарас Григорьевич Щевченко 1814 онд Киевийн губерний Моринцы тосгонд төржээ. Шевченкогийн эх эцэг нь хамжлагын тариачид байсан бөгөөд аж амьдралаар маш ядуу зүдүү байжээ. Тарас Шевченкогийн эх есөн настайд нь нас барж, түүнээс хойш хоёр жил болоход эцэг нь нас барж гав ганцаараа өнчрөн хоцорсон юм.

	Тарас тэр үеийн сургуулийн багш гэгдэгч согтуу галзуу хүмүүсийн зарц болж зодуулж нүдүүлж явахдаа бичиг үсэг сурч авчээ. Тэр цагт түүний байгаа тосгоноор тэнэмэл дууч хуурч нар ирж Украин түмний баатарлаг үйлийн домог, тэднээс польш, турк зэрэг харь орны түрэмгий дайсны өөдөөс тэмцэн боссон тухай уянгалуулан дуудахад бяцхан Тарас эх нутгийнхаа зоригт гайдамак нарыг бахдан сэтгэлдээ дүрслэн шагширдаг байжээ. Ер нь ирээдүйн алдарт найраглал «Гайдамакууд» гэдгээ тэр цагаас эхлэн бүтээж эхэлсэн гэж үзэж болох билээ. Тарас тогооч, газрын эзний гэрийн зарц байхдаа угийн авьяасаараа зураг оролдон сэмхэн янз бүрийн зураг ханын зургаас дуурайлган зурдаг байжээ. Гэвч эзэн Энгельгардт үүнийг мэдсэн цагтаа хайр найргүй зоддог байсан юм.

	Эзэн Энгельгардтынхан 1831 оны эхээр Петербургт ирэхэд Ширяев гэдэг зураачид зарц Тарас дагалднаар ажиллаж дөрвөн жил өнгөрөхөд их зүйлийг сурч авчээ. Удалгүй нутгийнхаа сайн зураач Сошенко гэдэг хүнтэй танилцаж, улмаар урлагийн академийн профессор Брюллов, алдарт яруу найрагч Жуковский, Украин зохиолч Гребёнка нартай танил болж тэдний хүчээр хамжлагаасаа чөлөөлүүлээд урлагийн академид оюутан болжээ. Тарас энд байхдаа Пушкин, Гоголь, Лермонтов, Жуковский, Гомер, Данте, Шиллер, Вальтер-Скотт нарын зохиолтой танилцжээ.

	Ингээд 1837 оны зуны нэг шөнө шүлэг бичиж эхэлжээ. 1840 онд анхны нь бяцхан ном хэвлэгдэн гарчээ.

	Түүнээс хойш маш олон алдарт найраглал, шүлэг бичсэн бөгөөд түүнээс нь «Перебендя», «Шар шувуу», «Буруу номтон», «Сохор хүн», «Зарц бүсгүй» гэх мэтийн найраглал шүлгүүдийг орчуулан нийтлүүлж байна. Шевченко эдгээр найргуудын ихэнхийг 1845-1846 оны үед буюу уран бүтээлийнхээ ид цэцэглэлтийн үед бичжээ. Уг шүлэг, найраглалын орчуулга, хэл найрлагын талаар уншигч олон санал хүслээ ирүүлнэ биз ээ.

	 

	Хэвлэлийн газар


ЗАРЦ БҮСГҮЙ

	 

	Оршил

	Ням гарагийн өглөө

	Нил манан бүрхэв.

	Нил манант талын дунд

	Нэгэн бүсгүй зогсов.

	Цэгцхэн тооройн адил

	Цэл залуу бүсгүй

	Энгэртээ нэг юм тэврээд

	Амандаа нэгийг үглэх нь:

	— Уужим талын манан

	Уй гашууг минь сонсмуу.

	Тал дунд намайгаа

	Таг нойрсуулдаггүй нь юу билээ?

	Түмэн зовлонгоос салгаж

	Түргэн намайг хөнөөж

	Хөрсөн дор булж

	Хөдөөлүүлдэггүй чинь юу билээ?

	Эдэлсэн зовлон бэрхийг

	Энэлсэн миний биеийг

	Эгнэгт чи минь нууж

	Эгэл түмнээс далдлаач.

	Энэ бие минь ганцаар биш, 

	Эцэг, эх минь гэртээ бий.

	Өөр бас нэг... бий.

	Өршөөж үзээч, манан минь!

	Мах цусны тасархай

	Нэгэн хүү бий билээ.

	Сайх үр маань одоо ч

	Сахиус зүүгээгүй билээ.

	Намайг эзгүйд түүнийг минь

	Савнаас нь гаргана даа!

	Намайг эзгүйд үрд минь

	Сахиус зүүж адисална даа

	Харь элэгтний дунд

	Хайрт үр минь хоцорно доо?

	Ямар нэр хайрласныг нь ч

	Ядахдаа би чинь мэдэхгүй дээ.

	Орхиж одов гэж намайгаа

	Онхид бүү зэмлэ дээ!

	Энхрий хүү чамайг

	Эрхэм сайн явахыг

	Өндөр тэнгэрээс гуйж

	Өдөр шөнөгүй мөргөе дээ!

	Уужим талын дундуур

	Ухилан гиншин одном.

	Өтгөн мананд арилж

	Өрөвдөм дуу аялнам.

	Өргөн Дунайд үрсээ

	Өнчин эм орхисон

	Гунигт нэгэн дууг

	Гуншин гиншин аялнам.

	«Өргөн талын дундуур

	Өглөө яагаа ч үгүй эртлэн

	Бэлэвсэн эм зорчиж

	Бэлхнээ хорыг хайжээ.

	Хор тэр олсонгүй

	Хоёр хөвүүн төрүүлжээ.

	Алчууртаа ороогоод

	Арвин Дунайд аваачжээ.

	«Дөлгөөн, дөлгөөнхөн Дунай

	Хүүхдийг минь бүүвэйл дээ

	Дөмөгхөн зөөлхөн элс

	Хүүхдийг минь тэжээ дээ.

	Алаг хоёр үрийг минь

	Амар тайван нойрсуулж

	Бүүвэйлэн бүүвэйлэн нууж

	Тэжээн тэжээн тэтгэ дээ...»

	Бяцхан ойн захад

	Бараан цөөрмийн дэргэд

	Өвгөн эмгэн хоёр

	Өнө эртнээс нутаглаж

	Эв эе сайтай

	Энд тэндгүй цуг

	Айл болон амьдарч

	Аж төрөн суужээ.

	Балчир багаасаа аваад

	Хонь, хурга хариулж

	Бараа зүсээ мэдэлцэн

	Хожим нь гэрлэн суужээ.

	Өдөр шөнөгүй зүтгэсээр

	Өөрийн гэх гэртэй

	Интоорын цэцэрлэг, зөгийтэй

	Тээрэм, цөөрөм бүхэнтэй

	Тов хийсэн айл болж

	Тав хийтэл суужээ.

	Үхэх цаг дөхөвч

	Үр хүүхэд л дутнам!

	Өндөр насан болоход

	Өршөөж хайрлах нь хэн бэ?

	Эрээн бараан хорвоод

	Эднийг дурсах нь хэн бэ?

	Амар тайван цагт

	Андуугүй үнэн хичээж

	Өтгөст баярлах нь хэн бэ?

	Өөрөөс гарсан л үр шүү дээ!

	Гал хөс ч үгүй овоохойд

	Гайтай санагдавч хүүхэд

	Гайгүй уужим байшинд

	Ганцаар өтлөх л хэцүү дээ!

	Мөдхөн цаг нь болоод

	Мөнхөд нүдээ анихад

	Хүний хүн хөдөөлүүлж

	Хүй хөрөнгийг нь хамж

	Үрэн таран хийж

	Үгүй болгож орхино.

	Улаан өндөгний баяраар

	Өвгөн, эмгэн хоёр

	Уужим байшингийнхаа дэргэд

	Гоёж гангалан суужээ.

	Тэнгэрт өчүүхэн ч үүлгүй

	Тэднийг нар ээжээ.

	Диваажинд очсон адил

	Дэлгэр сайхан байжээ.

	Гэвч нэг л зовуурьтай

	Гэхдээ нэг л шаналалтай.

	Өндөр настан хоёрт

	Өөр юу хэрэгтэй юм бол?

	Өнийн балагт мөрөөдөл

	Өнөөдөр бас сэргээ юү.

	Өчигдрийн гунигт явдал

	Өр зүрхэнд нь харваа юу, 

	Өөр нэгэн зовлон

	Өрөвчгүй тэднийг ороогоо юу?

	Өндөр настан хоёрын

	Өр зүрх юундаа түгшсэнийг

	Өнөө би эс мэднэм.

	Тэнгэрийн оронд очихоор

	Тэртээ холыг зорих гээ юү?

	Хүлэг морь эмээллэх

	Хөвүүн хонгоргүй гуниа юу?

	— Эцэслэхийн цагт хэн оршуулна гэж

	Эмгэндээ хэлбэл, цаадах нь тасалж:

	— Аль эртнээс гуньсаар

	Арга бүр барагдлаа.

	Үнэндээ хөрөнгө багагүй ч

	Үр хүүхэдгүй өтөллөө...

	Хүүе чи сонсов уу?

	Хөхний хүүхэд л бололтой...

	Хоёул юу ч бол гаръя!

	Учир явдлыг олъё! гэж

	Ухасхийж хоёул одов.

	Хар хурдаараа маймчиж

	Хаалгаар гүйн гарвал

	Баривч цамцанд хучаастай

	Балчир хөөрхөн жаал

	Гүүрийн дэргэд

	Гиншин уйлж байлаа.

	Хөөрхий эх хүүгээ

	Хөдөө хээр орхихдоо

	Ганц цамцаараа хучиж

	Гайгүй л базаасан байжээ.

	Өтгөс мөргөл үйлдэнэ.

	Өнчин жаал уйлна.

	Өршөөл гуйхын адил

	Өчүүхэн гараа сарвайна.

	Өр зүрх өвдмөөр

	Өрөвдөлтэй, өрөвдөлтэй!

	Өвгөн эмгэндээ хэлсэн нь:

	— Өтлөхийн цагт заяагаар

	Үртэй болов биш үү, 

	Үүлгэртэн зогсоод яах вэ.

	Хүүгээ гэртээ оруул

	Хүн амьтан харна.

	Сүмд би очиж

	Хүүд нэр залъя.

	Адислах лам багш

	Авч ирэхийг бодъё.

	Элдэв сонин явдал

	Энэ манайханд л дүүрэн юм.

	Зарим нь төрсөн үрээ

	Түвэг шоо үзэж

	Зайл, тонил гэж хөөх юм.

	Зарим нь сүмд ирээд

	Зайлуул бурханд мөргөөд

	Алаг үргүй зовж байгаа гэж

	Арга барагдан гуйх юм.

	Элдэв сонин явдал

	Энэ манайханд л дүүрэн юм.

	Багш ламтан залж

	Балчир хүүгээ адисалж

	Марк нэр өгч

	Мань хоёр асарчээ.

	Олзны хүү торниж

	Он жил өнгөрч

	Хөгшид их баярлаж

	Хөл нь газар хүрэхгүй

	Үнсэн таалан бүүвэйлж

	Үйлийн үргүй энхрийлнэ.

	Тосонд хийсэн бяслаг шиг

	Торниун том үнээ

	Саравч дотор тонгочиж

	Сааль сүүгээ хайрлана.

	Гэтэл нэгэн өдөр

	Гэрэлт тунгалаг царайтай

	Тас хар хөмсөгтэй

	Тавхийсэн залуу бүсгүй

	Аятай энэ сууринд

	Ажил эрэн иржээ.

	— Зарцаар авъя даа, Настья!

	— За тэгье дээ, өвгөн минь.

	Насанд дарагдаж ядарчээ.

	Наад хүү минь нялх байна.

	Харж хандах хүн

	Харин одоо хэрэгтэй байна.

	— Өөрөө чи дуртай бол

	Өтөлсөн би ч яах вэ дээ.

	Олон жил хоол хороож

	Одоо ч бүр ядарч дээ.

	Жилд хэдий авна гэж

	Жишээлбэл чи бодож байна.

	— Өгснийг чинь л авна.

	— Өөрөө чи хэл л дээ.

	Эрхбиш хийсний хөлс хойно

	Эв түнжин муудахгүй.

	Авах юмаа тооцохгүй бол

	Аж төрж чадахгүй!

	Одоо гэвч яая гэх вэ

	Охин минь чи үлд л дээ.

	Анхандаа бид танихгүй ч

	Аяндаа тэгээд дасах биз.

	Ацаг хөлсний тухайд

	Амархан бид тохирох биз.

	— Зааснаар чинь болъё!

	— За гэрт оръё!

	Зарц хүүхэн баяртай, 

	Зан ааш сайтай

	Эзэн ноёнтой гэрлэсэн мэт

	Эдлэх зүйлээр элбэгтэй

	Үүрийн гэгээгээр босоод

	Үдшийн бүрэнхий хүртэл

	Цэцэрлэг, тариаланд очиж

	Цээлхэн хашаандаа ажиллаж

	Гэр орны дотор

	Гэм зэмгүй зүтгэнэ.

	Эрх бяцхан жаалыг

	Эхийн ёсоор энхрийлж

	Хүзүү толгойг нь угааж

	Хувцас хунарыг нь сольж

	Энд тэндгүй зугаацуулж

	Энгэрээсээ салгахгүй бүүвэйлжээ.

	Найр наадмын үед

	Нандигнан тэвэрч бүүвэйлнэ.

	Эмгэн, өвгөн хоёр

	Эрхгүй жаахан гайхна.

	Үйлийн үртэй зарц

	Үдшийн шөнөдөө нойргүй

	Хувь заяандаа гомдож

	Хуудуугүй үнэнээс уйлна.

	Уйлан гуних зарцын

	Учрыг мэдэх хүнгүй.

	Балчирхан Марк мэдэвч

	Бас л ухаж чадахгүй.

	Уух идэхээ хасаад

	Учиргүй өөрийг нь энхрийлэх.

	Ямар учиртай болохыг

	Яавч жаал мэдэхгүй

	Харанхуй шөнийн цагаар

	Хар даран зүүдэлж

	Сэрж хөдлөхийн төдийд

	Сэмээр бүсгүй босож

	Өлгийг нь хөдөлгөн бүүвэйлдгийг

	Өчүүхэн үр мэдэхгүй.

	Байшингийн нөгөө өрөөндөө

	Балчирхан жаалын амьсгалахыг ч

	Анаж чагнасан бүсгүй

	Андахгүй сонсож хэвтэнэ

	Зарц бүсгүйд Марк

	Зайгүй дотно дасаж

	Ээжээ гэх болоод

	Эрхлэн ноолж байвч

	Ямар ч учрыг мэдэхгүй

	Яамай л жаргалтай өснө.

	Үүнээс хойш уджээ.

	Ус ч их урсжээ.

	Өнчрөл, хагацлын зовлон

	Өрх гэрт шагайж

	Нүгэл ч их тарьжээ.

	Нулимс ч зөндөө урсжээ.

	Настья эмээг оршуулж

	Настан өвөөг аргадаж

	Уй гашуу тайлагдаж

	Урьдын адил аж төрж

	Буян заяат сууриндаа

	Баян чинээлэг суужээ.

	Эрх Марк хөвүүн

	Эрийн цээнд хүрч

	Наймаа панз хийж

	Намартаа ирэхээ больж

	Гэмгүй үнэнийг хэлэхэд

	Гэрлэх цаг болжээ

	Ямар хүүхэн авч өгөх

	Яриа аяндаа гарч

	Заяаны ханийг нь олооч гэж

	Зарц хүүхнээс өвгөн асуужээ.

	Харин зарц хүүхэн

	Хаантай ч худ болохоос

	Буцах учир байхгүй

	Бузгай хүү гэж бодно...

	Марк өөрөө яах бол

	Мань эр мэдээ болов уу?

	Өвгөн хүүгээ дуудаж

	Өөрийн бодлоо ярив.

	Хэлэлцэж нэгэнт тохироод

	Хэнтэй суухаа яриад

	Худ хүнээ олохоор

	Марк гангалан морджээ.

	Эзэн хааны дэргэд ч

	Эрхэм чимэг болох

	Эрдэнэ мэт бүсгүй гуйгаад

	Эргэж хүмүүс ирэхдээ

	Зөн бэлгийн талхаа

	Зөрүүлэн солиод иржээ.

	— Та бүхэнд баярлав.

	Тансаг хуримаа зэхье.

	Улс амьтанд дуулгаж

	Ус нутаг нэгтнээ урья.

	Хэзээ хуримаа хийх вэ?

	Хэн эхийг нь орлох вэ?

	Энэ баярт цагийг

	Эмгэн минь үзэж чадаагүй гээд

	Өвгөн нулимс урсгав.

	Өмнө нь зарц Ганна

	Амьтай, амьгүйн хооронд

	Алмайранхан зогсож

	Хаалга үүднээс зуурч

	Хачин уруутай үзэгдэнэ...

	— Хэн эхийг нь орлоно доо гэж

	Хөөрхий бүсгүй шивнэнэ.

	 

	 

	5

	Долоон хоногийн дараа

	Дориун хуримаа бэлтгэв.

	Өвгөн байдаг чадлаараа

	Өнөр залуустай бужигнаж

	Орон гэрээ янзалж

	Олон зочноо урьж

	Хавь ойрын хүмүүсийг

	Хамаа намаагүй дуудаж

	Архи, дарс бялхуулж

	Арайхийн хөл дээрээ тогтоно.

	Хөл хөгжөөн нижигнэж

	Хөөр баяртай түжгэнэж

	Айраг, архи гангаар

	Авчирч байх нь үзэгдэнэ.

	Хуримын ширээ засаж

	Хүй олноор бужигнахад

	Зарц бүсгүй алга.

	Зайлж хаашаа одоо вэ?

	Өргөл мөргөл хийхээр

	Өчигдөр тэд оджээ.

	Өөрөө эх болооч гэж

	Өвгөн, хүү хоёул гуйвч

	— Яаж болох вэ, Марк минь

	Ядуу зарц шүү дээ би чинь.

	Эрхэм олон зочин

	Элэглэн чамайг шоолно.

	Бурхан тэнгэр лав

	Буянт та нарыг өршөөнө.

	Печерийн хийдэд очиж

	Биеэрээ мөргөл үйлдье.

	Эрхэм тануус таалбал

	Эргэж би ирье.

	Хүч чадлаа барагдтал

	Хүндэт та нарт зүтгэе гээд

	Маркийг аяархан тэвэрч

	Магад их гуниглан

	Хайлан уйлсаар Ганна

	Хашаанаас гарч оджээ.

	Хөл хөгжөөн нижигнэж

	Хөгжим бүрийг хосолж

	Уух умдаан дэлгэж

	Улс цөм хөлчүүрчээ.

	Хөөрхий бүсгүй сажилж

	Хөлтэй Киевийг зорьжээ.

	Зорьсон газраа ирсэн ч

	Зоргоороо алжаалаа гаргалгүй

	Уршигт эзэн авхайнд

	Ус зөөдөг болжээ.

	Тамираа тасартал зөөн

	Таван зоос олоод

	Маркаа өршөөх бурхан

	Малгайн хамт авсан нь

	Өргөл мөргөл үйлдвэл

	Өгөх мөнгөгүй болжээ.

	Бэрдээ өгье гэж бодоод

	Бөгж нэгийг аваад

	Санваартан цөмд мөргөж

	Салах замд оржээ...

	Сажилсаар хүрч ирвэл

	Сайх Марк, Катеринатай

	Амдан хүрч ирээд

	Амтат ширээнээ урьжээ.

	Хоол, умдаар базааж

	Хоорондоо баахан хөөрөлдөөд

	Өмөг түшгийн ёсоор

	Өөдтэй газраа нойрсуулжээ.

	«Яах гэж ингэж хайрлана вэ?

	Яагаад ийнхүү хүндэлнэ вэ?

	Учир явдлыг үр минь

	Ухаж мэдсэн хэрэг үү?

	Үгүй, үгүй, мэдээгүй, 

	Үнэндээ л сайн улс юм!..»

	Цохолж ийн бодоод

	Цурхирч Ганна уйлав.

	Мөрөн гурвантаа хөлдөж

	Мөсийг гурвантаа хагалав

	Ганныг Киевт гурвантаа

	Катерина үдэж хоцров.

	Дөрөв дэх удаа үдэж

	Дов хүртэл гаргаж

	Бушуу эргэж ирэхийг

	Бурхан тэнгэрт залбирч

	Эхээс минь өөрцгүй түүнийг

	Эзгүй байхын цагт

	Орон гэр минь ханхайгаад

	Орохоос зовлонтой байх юм гэж

	Үнэн санааны бодлоо

	Үглэн дотроо хоцорчээ.

	Зуны сар өнгөрч

	Зугаатай баяр болоход

	Өвөг Трофим гадаа

	Өнгөт цамцаа өмсөөд

	Наранд биеэ ээж

	Намуун тайван суужээ.

	Ач хүү нь гөлөгтэй

	Ана мана эрхэлж

	Ач охин нь өвөөдөө

	Айлчилж ирсэн хүн шиг

	Урт банзал өмсөөд

	Учиргүй эрхэлж байжээ.

	— Талхаа чи яагаа вэ?

	Даварч нэг булаав уу?

	Эсвэл барихаа болио юу?

	Эндэж чи мартаа юу? гэж

	Өвгөн аав хэлээд

	Өөрийнхөө ачийг өхөөрдөв.

	Хаалгаар гэнэт зарц бүсгүй

	Харсаар байхад орж ирвэл

	Ач нараа дагуулж өвгөн

	Амрыг нь эрэхээр угтжээ.

	— Марк бас эзгүй юу? гэж

	Маш дорой асуувал.

	— Байхгүй л байна даа, Ганна гэж

	Бас өвгөн хэлжээ.

	— Арайхийж би ирлээ.

	Аргагүй л зорьж ирлээ.

	Хүний нутагт үхэхийг

	Хүсээгүйдээ л ирлээ.

	Ядарсан гэдэг жигтэйхэн

	Ядаж Маркийг хүлээх сэн гээд

	Загалмай, медаль тэмдэг

	Загас, хоёр морь

	Ариун бурхны дүрийг

	Ач нартаа өгчээ.

	Варварын дөрөв дэх бөгжийг

	Тэр Катеринад өгч

	Өвөг Трофимд бас

	Гурван зул барьж

	Өөртөө болоод Маркт

	Хов хоосон иржээ.

	Зоос мөнгө дуусаад

	Зоргоороо юу ч авсангүй

	Тал боов байсныг

	Таллаж дахин хувааж

	Хоёр ачдаа өгөөд

	Хураасан юм нь дуусжээ.

	Гэлдэрч бэдэрч явсаар

	Гэрт ороход Катерина

	Хөлийг нь угааж өгөөд

	Хоол зоог барив.

	Ганна хоол, умд амсалгүй

	Катеринагаас ингэж асуув.

	— Ням гараг хэзээ билээ?

	— Нөгөөдөр шүү дээ!

	— Ариун Николын мөргөлийг

	Амжуулж үйлдэх, хэрэгтэй.

	Хөөрхий Марк яагаад саатав?

	Хөдөө хээр хоцроогүй байгаа.

	Анхил бие нь муудах вий гээд

	Асгарах нулимс урсгаж гарснаа

	Гараараа ширээ түшиж

	Гайгүй хичээн өндийгөөд

	Би гэдэг ядарч

	Бие даанч мууджээ.

	Хүний нутагт гэвч

	Хүүрээ гээх хэцүү юм.

	Гүрэм дором хийвч

	Гавьтай тус болохгүй юм.

	Өвгөн аав уруу царайлж

	Өдөржин гадуур тэнэнэ.

	Өвчтэй зарцыг Катерина

	Өдөр шөнөгүй сахина...

	Шар шувуу харин

	Шөнөжин муу ёрлож

	Тэнд энд үзэгдэж

	Тэр үүнийг айлгана.

	Энэлж шаналах зарц

	Эх нь хүүгээ хүлээх шиг

	Маркийг хүлээж ядна.

	Маш өрөвдөлтэй асууна:

	— Марк ирээгүй гэдэг нь

	Магад үнэн үү, хүү минь

	Уулзаж лав чадахыг

	Урьдаас би мэдвэл

	Сэтгэл санаа минь ер

	Сэргэх ч юу магад...

	Талх тариа панзлаад

	Тавтайхан Марк буцнам

	Шараа ч огт чилээхгүй

	Шалмаглахыг эс бодном.

	Үнэнч гэргийдээ тэр

	Үнэтэй цэмбэ авчээ

	Бүхнээс хайрт аавдаа

	Бүсний дурдан авчээ

	Алтан хээтэй алчуур

	Ачит зарцдаа авчээ

	Хүүхдэдээ усан үзэм

	Хувцас, гутал авчээ

	Хан хотын дарс

	Дон мөрний загас

	Аль алиныг бас

	Ашгүй хүрэхээр авчээ.

	Энэ бүхнийг тээгээд

	Эргэж тэр явахдаа

	Ар гэртээ яаж байгааг

	Аанай л мэдэхгүй явжээ

	Санаа амар Марк

	Сааргүй гэртээ ирээд

	Гэгээн тэнгэртээ залбирч

	Гэрийнхээ хаалгыг нээжээ.

	— Нэг хүн ирлээ шүү, хүү минь

	Нээрэн ирлээ, Катерина минь

	Марк байх даа, гүй чи

	Магад тэр минь байгаа

	Арайхийж чамайгаа хүлээв.

	Ачит хүү минь гээд Ганна

	Зүүрмэглэх адил үглэж, 

	Зүүдлэх адил мөргөв

	Өвгөн ачаагаа янзалж

	Үхэр тэргээ буулгана

	Катерина Маркийг тэвэрч

	Хариуд нь тэр асууна*

	— Ганна хаана байна вэ? гэхэд

	Катерина хариу хэлэх нь:

	— Амьд нь ч амьд л байна

	Амьтай төдий л байна даа!

	Аав ачааг буулгаг.

	Амжиж чи ор

	Чамайг хэдийн хүлээгээд

	Чадал нь одоо барагдаж байна

	Хаалгаар Марк орох гээд

	Хачирхан айж зог тусвал

	— Ор ор хүү минь

	Огтхон ч айх хэрэггүй

	Катя чи гар

	Ганцхан Марктай ярья

	Над бүү гомдоорой гэж

	Намуухнаар Ганна хэлэв.

	Аяархан Катя гарахад

	Айсан Марк тонгойв

	— Хайрт хонгор хүү минь

	Хар даа, намайгаа хар

	Би чинь зарц ч биш

	Би чинь Ганна ч биш

	Би... гээд дуугүй болоход

	Битүүхэндээ Марк гиншив

	Зарц бүсгүй харин

	Заяагаар нүдээ нээгээд

	Гомдох мэт удтал хараад

	Гутрах аяар ийн хэлэв.

	— Өнө удтал хүний хүн байлаа.

	Өршөөгөөрэй чи минь, намайгаа...

	Өршөөгөөрэй, энхрий үр минь

	Өөрийн чинь... эх... шүү би.

	Энэхнийг дөнгөж хэлээд

	Эх таг дуугүй болов...

	Гарцаагүй хүү нь сонсжээ.

	Газар дэлхий доргижээ.

	Сэхээрээд эх рүүгээ ухасхийвч

	Сэргэхээ тэр нэгэнт өнгөрчээ.

	 

	1845 оны 11 дүгээр сарын 13.

	Переяслав.


КАВКАЗ

	 

	Чин журмын нөхөр Яков де Бальменд1

	 

	“Толгойд минь ус, нүдэнд минь

	Нулимсан булаг хайрлавал

	Би хилэнцэт хүмүүсийн хойноос

	Өдөр шөнөгүй хайлах болно.”

	Иерем судар. 9 дүгээр бүлэг. 1 шүлэг.

	 

	Уулын цаана уул үүлэн дунд хучигдаж

	Уйтгар гунигаар дүүрч улаан цусаар будагджээ.

	Тэнд Прометейг2 бүргэд

	Тэсэх аргагүй цээрлүүлнэ.

	Өдөр болгон хавиргыг нь хадаж

	Өр зүрхийг нь тасчина.

	Зүрхийг нь тасчивч, мөнхийн

	Цусыг нь юүлж үл барна.

	Мөнөөхөн зүрх дахин мишээж

	Мөнхөд бат амилна.

	Бидний санаа мөхөхгүй.

	Бидний зориг мохохгүй.

	Даамай ховдог хэн ч

	Далайн ёроолд тариа тарихгүй

	Үүрдийн санаа сөнөхгүй.

	Үнэн үгийг дийлэхгүй.

	Амилсан бурхны алдрыг

	Арчиж бас чадахгүй, 

	Чамтай маргадаг нь бид биш!

	Чамайг шүүдэг нь бид биш!

	Хайлан уйлан байж

	Халуун нулимс, цусан хөлсөөрөө

	Хар талхаа исгэвэл боллоо бид.

	Үхээрийн яргачид биднийг басамжилж

	Үнэн ёс хөлчүүрэн нойрсож байна.

	Үнэн ёс чи зүүрмэглээд.

	Үнэндээ хэзээ сэргэх юм бэ?

	Аанай нойрноосоо сэрж

	Аз жаргалаа хэзээ олгох юм бэ?

	Эзэн их хүч чиний

	Эрхт чадалд итгэнэм.

	Цутгалан адил одоо

	Цусан гол урсавч

	Үнэн ёс, эрх чөлөө

	Үүрд мандана, лавтай мандана!..

	 

	* * *

	 

	Уулын цаана уул үүлэн дунд хучигдаж

	Уйтгар гунигаар дүүрч улаан цусаар будагджээ.

	Эрхт эзний өршөөлөөр

	Элсэн цөлд үлдсэн бүхнийг

	Эрх чөлөөг хүртэл бид

	Эзэлж хордуулсан болохоор

	Эгэл олон хүн

	Эмхгүй яс болон үлджээ.

	Энэлсэн нулимс, урсгасан цус

	Энэ дэлхийн бүх хааныг ундаалахад хүрнэ.

	Бэлэвсэн эмсийн нулимсанд

	Ван цөмөөр живэх байна.

	Охидын нулимс, шөнийн байнгын нулимс

	Олон эхийн гашуун нулимс

	Эцгийн нулимс, цуст нулимс

	Энэ бүхэн нийлбэл гол биш далай болно.

	Анчин, махчин нохдын яруу алдар мандаг

	Ачит эцэг хаадын яруу алдар мандаг!

	Мөсөн дор нуугдсан уулын хөх оргилын

	Мөнхийн алдар мандаг!

	Эзэн тэнгэр мартаагүй

	Их баатрууд мандаг!

	Та нар тэмцэнэ, тэмцэнэ, 

	Таалж тэнгэр тэтгэнэ.

	Үнэн ёс, алдар, эрх чөлөө

	Үнэндээ та нартай цуг

	Овоохой, мантуу хоёрыг

	Онхид мөргөж олоогүй, 

	Энэ хоёрын чинь төлөө

	Эгээ чамайг дөнгөлөхгүй.

	Эзний сургаал номлодог

	Эрдэмт улс бид юм.

	Цэргийн хуаран, гяндангаас

	Цээлхэн хаан ширээ хүртэл

	Алтаар хучуулаад нүцгэн

	Аялж явдаг улс.

	Биднээс сурах гэвэл бид сургана.

	Бидэнд талх, давс хэрэггүй, 

	Бид христос шашинтан, дуган, сургууль хэрэгтэй

	Бидэнтэй тэнгэр цуг, өөр юм хэрэггүй!

	Овоохой чинь харин нүд хорсгоно.

	Орох нар үнэгүй та нарыг гийгүүлж байна.

	Мантууг чинь эргүүлж өгөхгүй, одоо болно.

	Мануус ер нь үүнийг өгөөгүй, нохос та нарт хүрнэ.

	Бид чинь турк биш, христосын шашинтан, 

	Петербургтээ цатгалан улс, гэхдээ

	Та нар бидэнтэй түншилж ихийг сурсан.

	Тал нутаг гэвэл бидэнд Сибирь л байна.

	Хэчнээн гяндан, хэчнээн цэрэгтэй гэнэм.

	Хэл бүхэн дээр, молдаваас финчүүд хүртэл

	Таг дуугүй байж буян үйлдэнэ. Ариун библийг

	Таалалт эзэн гахай маллаж агсныг3

	Андынхаа авгайтай танилцаж андыгаа хөнөөгөөд

	Аанай л нөхцөхдөө диваажинд очсоныг номлодог юм.

	Манайхныг диваажинд ингэж оруулдаг юм.

	Магадгүй чи христос биш, мэдэхгүй байх.

	Гэхдээ бид танууст заана.

	Гэмгүй та нар диваажинд орно.

	Булаа, харай

	Бууна диваажинд

	Хамаатан саднаа бүгдийг аваад оч!

	Зурхайд сайн, амуу тарина

	Зугаалж хөзөрдөөд хамжлагаа алдана.

	Христос шашинтай ч хамжлага

	Хир борог улс тул тэднийг бол зарна.

	Францчуудыг ялан дийлнэ.

	Бид чинь шунаг эзэн биш болохоор

	Хулгайлсан юм ер авахгүй

	Хууль ёсыг бүр дагана!

	Апостолын сургаал

	Ах дүүгээ энэр гэнэ.

	Бурангуй явдалт, хуурамч үгтнийг

	Бурхан тэнгэр үл таалнам!

	Амин сүнсээ эс хайрлавал

	Аавынхаа арьсыг хуулах буюу

	Охиноо гангалж, 

	Хүүдээ гэр төхөөрч, 

	Эхнэртээ бөгж авах

	Өөртөө чухам яахыг

	Гэргий, хүүхэд

	Хэрхэвч үл мэдэх

	Хууль ёсоор үзэлцэгтүн

	Хэний төлөө тэнгэрийн хүү чи

	Хадан хясаанд хадагдсан билээ?

	Бидний төлөө юү?

	Бүр үнэний төлөө юү?

	Эсхүл доромжлолыг эцэс болгохгүй гээ юү?

	Ээ дээ доромжлол ч бишгүй л үлдэнэ дээ.

	Хөрөг, дуган, сүм, 

	Хүжийн утаа, зулын гэрэл

	Чиний дүрийн өмнө

	Чилтлээ бөхөлзөх энэ бүхэн

	Аллага, дээрэм хийж

	Ах дүүсийн цусыг гол адил урсгасны хариуд

	Яргачдын хулуун бэлэглэсэн

	Түймрийн бүрхүүл билээ!

	Гэгээрчээ! Гэрэл гаргаж

	Үүгээрээ харалган хүүхдэд

	Үнэний нар харуулах гэсэн юм.

	Бүхнийг үзүүлнэ, гагцхүү

	Бүгдийг бидний гарт өгөгтүн.

	Гянданг бат барих, 

	Ташуурыг жинтэй хийх

	Гав гинж зүүж Сибирийн

	Гамшиг хүйтэнд зүдрэх, 

	Энэ бүхнийг үзүүлж өгнө, гагцхүү

	Эх нутгийн минь уулсыг аль

	Тал, тэнгис бусад бүгдийг

	Талж хэзээний авсан билээ?

	 

	* * *

	 

	Анд, ах Яков чамайг минь хөөжээ.

	Аятай сайн нөхөр минь. Украины төлөө бус

	Украиныг дарангуйлагчаас болж хэчнээн хүний

	Үнэнч цус урсав даа! Хааны тагшаас

	Ундалж билээ хороор, үнэн шударга

	Үүрдийн ганц тэр нөхөр минь!

	Украин нутагт санаагаараа чи зугаалж

	Уралдан давхи хасгуудтай эргийн тэртээ.

	Уужим тал дахь танил бунхныг хар

	Хасгуудтай эв найрамдлаа нулимсаараа гагнаж

	Ханагар талд хүлээ, би эрхээ олоод очно.

	Бодол маань

	Болзооргүй болохоор

	Би тараан цацна.

	Цагийн задтай

	Цохилцон тулж хатуужиг

	Украины дөлгөөн салхи

	Үнэнч нөхөрт маань бодлыг

	Шүүдэр болсон андын

	Нулимстай цуг хүргэг.

	Бодлыг минь чи харахдаа

	Болгоож чи уншихдаа

	Тал, уул, бунхны хамт

	Таалж намайгаа дурсана.

	 

	1845 оны 11 дүгээр сарын 18.

	Переяслав.

	 


БУРУУ НОМТОН

	 

	Шафа рики4

	 

	Хөө шиг дотортон этгээдүүд

	Хөршийнхөө байшинг шатаажээ.

	Амар нойрт дарагдан

	Дулаацсан хүмүүс унтжээ.

	Хөх чандрыг нь харин

	Хөөргөн хийсгэхийг мартжээ.

	Голомтод цог үлдэж

	Гол тасрахгүй манарчээ.

	Өшөө авагчийн адил

	Өнөө цог дүрэлзэн

	Оч үсрэх цагийг

	Онцлон хүлээж уджээ.

	Оч ч удалгүй үсэрч

	Ойр орчмоо түймэрдээд, 

	Өргөн харгуй мөргөж

	Өнөд унтран бөхжээ.

	Ийнхүү Герман улс

	Их гэрийг шатааж

	Славян бүлийг сарниулж

	Идэмхий хорт могойг

	Бидний дунд сэмээр

	Битүүхэн шургуулж дөнгөжээ.

	Цусан гол урсаж

	Цуцсан түймрийг унтрааж

	Өнчин, бэлэвсэн түмэн

	Өнөөх чандар хоёрыг

	Гайхал герман эзэд

	Гайгүй л хуваан авчээ.

	Гав дөнгө хоёрт

	Гар хөл нь хүлээтэй

	Эрх чөлөөгүйн гамшигт

	Энэ бие нь дараастай

	Славян хүүхэд өсөхдөө

	Хэн болохоо ч мартжээ.

	Эртний чандар дор гэвч

	Эрхгүй цог үлдэж

	Ах дүүсийн оч

	Асах санаатай сүүмэлзэж

	Эрэлхэг чийрэг гарыг

	Эрэн хүлээж байжээ.

	Зориглон зориглон хүлээсээр

	Зорьсондоо ч бас хүрчээ.

	Эр баатрын зүрх

	Эрэлхэг бүргэдийн харцаараа

	Чадал чансаат гал

	Чандрын гүнд байсныг

	Чи олж хараад

	Чин зориг бариад

	Эрх чөлөөний дэнлүү

	Эрхэм үнэний дэнлүүг

	Асаан гэрэлтүүлж байгаад

	Славян түмнийг тоолж

	Алагдагсдыг гагцхүү үзжээ.

	Амьдыг эс үзжээ.

	Эгц оргил дээр чи

	Эрслэн гарч очоод

	Даян дэлхийн зааг дээр

	Далай Иезекиль шиг манджээ.

	Ид шидийн хүч шиг

	Их чандар дундаас

	Амь үрэгдэгсэд босож

	Алаг нүдээ нээж

	Үнэн хайрын хэлээр

	Өөр хоорондоо ярьж

	Үргэлж нягт байх

	Үг тангаргаа өгч

	Славян гол нийлж

	Их мөрөн болжээ.

	Чех, славян чиний

	Чин алдар мандаг.

	Манай үнэн ёсыг

	Махчин дайснаас аварсан

	Мэргэн ухаант чиний

	Мөнх алдар мандаг.

	Эх славян мөрөн

	Их устай болж

	Үнэн сэтгэлт жанжинтай

	Үйлс ариун залуурчтай

	Манай хөлөг онгоц

	Магадтай давших болно.

	Долгион давалгаанд сэлж

	Довтлон зорчих болно.

	Славян голыг

	Их мөрөн болгож

	Өнөд мандуулсан Шифарикийг

	Өндөр алдар мандаг!

	Түмэн зовлон амссан

	Түшигт ариун Чех

	Гүүсийн тухай өгүүлэх

	Гүн биш зүйлийг минь

	Талархан чи угтаарай.

	Таашаан чи уншаарай!

	Үй түмэн славян

	Үнэний нарны хүү болж

	Анд нөхөд, ах дүү болж

	Агуу их хүн

	Констанцын тэр эрийн адил

	Буруу номтон болоосой гэж

	Бодон бодон мөргөдгийг минь

	Бурхан тэнгэр болгоогтун!

	Тэгвэл, эвийн энх, яруу алдрыг

	Тив дэлхийд үүрд авчирнам!

	 

	1845 оны 11 дүгээр сарын 22.

	Переяслав.

	 


 

	«Барилгачдын тоогоогүй чулуу суурийн чулуу болсон нь: эзэн тэнгэр залсан бөгөөд бид бүхэн шагших зүйл байсан ажээ».

	Псалом судар 117. 22-р шүлэг.

	 

	«Үнэнгүй, эрхгүйн гамшиг

	Үүл адил бүрхжээ.

	Тарчлан шаналсан ард

	Таг дуугүй номхорчээ.

	Ханатлаа цадсан гэлэн

	Хамбын ширээнээ морилж

	Хүний цусыг харин

	Хүнсний зүйл шиг наймаалж

	Ариун диваажин гэгчээ

	Ацаг хөлсөөр хайрлаж байна!

	Тэнгэрийн хаан чиний шүүх чинь талаар!

	Тэнгэрийн хаант улс ч мөн талаар!

	Яргачин дээрэмчид

	Үнэнийг баллаж

	Яруу алдар, хүч зоригийг чинь

	Үрэн гутаажээ!

	Гав гинжтэй дэлхий

	Гаслан гиншихийг харахад

	Үрийнхээ төлөө зовох

	Үйлтэй эхийг санагдуулна.

	Цөвийн энэ цагт

	Цөхөрч талхигдсан түмэн

	Үнэн номын ёсыг

	Үхлийн гамшгаас аврахаар

	Ган зоригоор босож

	Гавыг таслах хүн алга уу?

	Өнөр олноо аврах

	Өршөөлт хүн алга уу?

	Үгүй, сайн цаг ирнэ.

	Үнэн тэнгэр залхаана.

	Өндөр ширээний гурван титэм

	Өнхрөх цаг ирнэ.

	Үхэл зовлонгоос салгаач

	Эзэн тэнгэр минь!

	Үйлтэй биднээ авраач!...

	Эцэг тэнгэр минь!..

	Даяанч Гүүс5 ийнхүү

	Даварсан бузар ёстой

	Эрслэн тэмцэхээр шийдэж

	Эр зориг барьж

	Тамын гинжийг тасалж

	Таг харанхуй хүмүүст

	Ариун ёсыг үзүүлэхээр

	Амь дүйн зүрхэлжээ.

	«Дээд тэнгэр тэтгэнэ!

	Дэгжих үйлс бүтнэ!» гэж

	Сайн санаат Гүүс

	Санаа бодлоо илтгээд

	Вифлеемын хийдэд

	Биеэрээ мөргөхөөр бараалхжээ.

	 

	* * *

	 

	«Манийг гэж явсаар

	Модонд хадагдсан дээдэс

	Христ багш болоод

	Хийдийн ихэмсэг хамба

	Петр, Павел тэргүүтний

	Бие нэрийг барьж

	Ариун энэ буллаар

	Адис тавих төдийд

	Нүгэл хилэнц болгоныг

	Нигүүлсэн өршөөх болно.

	Прага хотын гудамжаар

	Барлаг нүгэлт эмийг

	Уржигдар авч явлаа.

	Уг нүглийг нь өршөөлөө.

	Архи дарс балгаж

	Амьтан хүн үймүүлж

	Энд тэндхийн мухлаг

	Эр цэргийн хуаран

	Санваарт эмсийн хийдээр

	Самуурч нүгэл тарьсан

	Нөгөө гайхал эмийн

	Нүгэл хилэнцийг өршөөлөө.

	Зовлонт тэр эм

	Зоос мөнгө олж

	Буллыг авсан болохоор

	Бүх нүгэл нь өнгөрлөө.

	Тэнгэр дээдсийн хүчин

	Тэгш их хүчин

	Ариун гэгээн алдар

	Амьтан хүний аврал!

	Уур хилэнгээ дарж

	Уудам диваажиндаа залар!

	Дуулгаварт дорд боолоо

	Дураараа юунд цэвэрлүүлнэм?

	Харах нүдийг нь таглаж

	Эрх оюуныг нь гавлаж

	Харанхуй балагт юунд.

	Хайргүй тэднийг живүүлнэм?

	Цаг болжээ, түмэн минь нүдээ нээ!

	Цаглашгүй уужим цээжээ тэл!

	Чех түмэн минь сэхээр

	Чи чинь хүн шүү дээ!

	Гэлэн санваартны тоглоом биш

	Гэгээн ухаант хүн шүү дээ!

	Өндөр ширээнээ морилсон

	Өөдгүй муусайн яргачид

	Москвад татар аашилсан шиг

	Молигын элдэв сургаалаа, 

	Харанхуй бидэнд тулгаж

	Бурангуй гэгч авирлаж байна.

	Гал түймэр

	Гамшиг зовлон

	Дайн дажин

	Дээрэм тонолго

	Цус, нулимс...

	Цугийг тэд тарьжээ.

	Ром хот

	Онхидоо дампуурчээ.

	Тэдний номлол энэ!

	Тэдний алдар энэ

	Саяхан Конклав

	Сайрхан тунхагласан нь;

	Буллыг залалгүй нөгчвөл

	Бушуухан тамд очих гэнэ.

	Давхар үнэ төлчихвөл

	Дараа нь ах нь дүүгээ ч хамаагүй

	Пап, гэлэнгээс бусдыг л бол

	Бараг цөмийг ч хядсан

	Шулуухан диваажинд залагдаж

	Шуудхан морилж хүрэх гэнэ.

	Хулгайч хулгайчаа хайрлахгүй

	Хумсалсан юмыг нь шоглодог.

	Шашны бурангуй санваартан ч

	Шал дор гэж мэдээрэй!

	Хүний цус сорогчид

	Ханаж байна уу, та нар?

	Дээд эзний явдлыг

	Доод боол шүүшгүй

	Гай учраагүй байсан бол

	Гамшиг тарих ёсгүй!

	Эрхт дээд тэнгэр минь

	Эрхбиш биднээ өршөө

	Миний хэлийг яах вэ

	Муу хороор цээрлүүл

	Энэ дэлхийн хорыг

	Эрхбиш рашаанаар угаа.

	Нот чиний алдар

	Номхон чиний боолыг

	Зальхай нэг нь элэглэхийг

	Залхаан чи цээрлүүл!

	Учирлан өчөөд Гүүс

	Уйлан хайлахыг хараад

	Хэнийг энэ хараана вэ?

	Хэргийн учир юу вэ? гэж

	Ганц ч үггүй улс

	Гайхан гайхан ажив.

	— Амьтан хүн минь харцгаа.

	Ариун Булла гэгч энэ байна.

	Саяхан би уншив гээд

	Сайх олонд үзүүлэв.

	Бүгдэд ийн өчөөд

	Буллыг Гүүс урав.

	Олон бүгдээр шуугьж

	Онцын чимээ түгэв.

	Вифлеемын хийдээс

	Дэлхийн нийслэл хүртэл

	Дэлгэр их цуурай түгэв.

	Гэлэн санваартан нуугдаж

	Гэсгээх цааз шиг цуурай

	Конклавд хадаж

	Папын ширээ ганхав.

	Хорт могой шиг санваартан

	Хоорондоо Ватиканд шуугилдаж

	Айж тэвдсэн Ромтой

	Авиньон бэмбэгэнэн шивнэлдэж

	Антипанууд хоорондоо

	Ам амаа авалцаж

	Ордон ханыг доргиулсан

	Онцын шуугиан дэгджээ.

	Хорт могой шиг хамбууд

	Хооронд зуураа хуйвалдан

	Папын ширээг тойрон

	Бөөн яриа болж

	Хулгана агнах муур шиг

	Хомхой санаа өвөрлөжээ.

	Үнэрийг нь авсан хойно их олзны

	Үнэндээ ч тэр шуналгүй яах вэ.

	Гүүсүүд Прагад ганганалдаж

	Хүчит бүргэдтэй тулалдах чимээ

	Хана туурга доргиулан

	Хаа сайгүй таржээ.

	Дээд хурал чуулж

	Дээрмийн шийдвэр гаргасан нь

	Гүүсийн эсрэг тэмцэлд

	Хүч чадлаа нэгтгэн

	Хон хэрээний хуралдаан, 

	Констацид явуулах болжээ!

	Аюулт бор бялзуухай

	Алга болох вий гэхээс

	Дээрээс нь доороос нь

	Дэргэдээс нь чандахаар болжээ.

	Зам, зөрөг, талд

	Царцаа адил бужигнаж

	Санваартан гэлэн олноор

	Сайх хуралдаанд цуглажээ.

	Вантан, гүнтэн

	Багш ламтан

	Герман ноёд, 

	Гэргий хатагтай

	Морьтой, явган

	Мунгинан үймж

	Улай үзсэн хэрээ шиг

	Уг хуралдааныг зорьжээ.

	Сарацины эсрэг тулаан шиг

	Сайх баатар Аттилыг дайрах шиг.

	Хэчнээн хүчээр дайрна вэ чамайг?

	Хэлээч, чех хүү чи амьд уу?

	Кесарь, Вячеслав хоёр ч

	Хэрдээ л Прагад тэвдэж

	Мянган толгойт хийдийнхэн

	Мундахгүй шуугиан дэгдээж

	Гүүсийг харин биеэр нь

	Констанц оруулахгүй ажээ.

	«Тэнгэр байсан цагт миний сүнс амьд

	Тэмцэж үхэхээс ах дүү минь би үнэндээ айхгүй!

	Хомхой муусайн могойны

	Хорт хэлийг тас татна!..»

	Эцгээ охин нь үдэх шиг

	Эрэлхэг Гүүсийг Прага үдэв.

	 

	* * *

	 

	Хонхны дуун үүрээр

	Констанц хотыг сэрээв.

	Хашаанд хорьсон бух шиг

	Хамба ламтан цуглажээ.

	Цатгалан малигар прелат

	Сүрэг сүргээр цуглажээ.

	Гурван пап, вантан

	Гүн тайж, ноёд

	Урвагчид Христийг шүүх адил

	Уулгалан энд чуулжээ.

	Татаарын хуаран буусан шиг

	Еврейн сургууль нээсэн шиг

	Хараал, хэрүүл

	Хашхираан шуугиан үргэлж

	Ганцхан агшинд гэвч нам болов!..

	Ливан нутгийн хуш шиг

	Нэн бардам Гүүс

	Гав гинж зүүж

	Гарч ирснийхээ дараа

	Бузар бурангуй амьтдыг

	Бүргэдийн харцаар ширтжээ.

	Цаадуул нь бэмбэгэнэн чичирч

	Царай барайн Гүүсийг харна.

	— Намайг юү гэж дуудаа вэ?

	Ном хаялцах гээ юү?

	Гав гинжийг минь эсхүл

	Гайхан шагших гээ юү?

	— Тэр этгээд дуугаа аяд гэж

	Тэнэг могойнууд шуугьж

	Чоно улих шиг хорсолтойгоор

	Чухамдаа би буруу номтон, буруу номтон гэнэ

	Аймшиггүй тэрсэлж чи.

	Атаа жөтөө тарив чи

	Ариун шашны ёсыг чи

	Алдан урван зөрчив чи.

	— Бурхан тэнгэрийг хилэгнүүлсэн

	Буруу номтон чи мөн!

	— Тэрсүүд санаат урвагч гэж

	Тэнд эндээс хашхирна.

	— Бузар этгээд дуугаа тат гэж

	Бурангуй Папад Гүүс хэлээд

	Танхим орхин гарав.

	Танхимд үлдсэн дээдэс

	«Дийллээ бид, дийллээ бид!..»

	«Аутодофе. Аутодофе!» гэж

	Ам амандаа хашхирч

	Ашгүй их хөгжилдөв, 

	Санваартан гэлэн, ноёд

	Санаа амарч шөнөжин архидав.

	Хорсохдоо Гүүсийг харааж зүхэв...

	Хонхны дуу гэнэт сонсогдов.

	Хилэнцтэний төлөө мөргөл үйлдэхээр

	Хийдийн зүг гэлэнгүүд бэдэрнэ.

	Үнэгэн харанхуй нэгэнт шингэрээд

	Үүрийн туяа гийгүүлж эхлэх нь

	Үнэнч Гүүсийг хэрхэхийг үзэхээр

	Үнэндээ нар яарах адил.

	Хонхны дуугаар Констанц сэрж

	Хотын дотор хөл ихсэв.

	Гав гинжтэй Гүүсийг

	Гайтай харуул тууж

	Цаазын газар авчрахад

	Цаанагалзаж өчүүхэн ч эмээлгүй

	Түүдгийн дөлөнд орохдоо

	Түгдрэлгүй үгээ өчсөн нь:

	— Өршөөлт эзэн тэнгэр минь

	Өнөө би хүмүүст

	Ямар буруу үйлдээд

	Ял зэмлэл хүлээнэ вэ?

	Яав гэж намайг хөнөөнө вэ?

	Явдал учир юунд вэ?

	Чин үнэнч түмэн минь

	Чиг чигтээ мөргөгтүн!

	Үнэнгүй ийм явдал

	Үнэндээ та нарт тохиолдоно!

	Хонин арьс нөмөрсөн

	Хомхор бузар араатан

	Хуруу хумсаа билүүдэж

	Хутга шөвгөө зэхэж байна.

	Асга хад, хэрэм, уул

	Аль нь аварч чадахгүй!

	Тануусын хөвүүдийн цус

	Тэнгис болон урсана!..

	Ямар их гамшиг вэ?

	Яасан их лай вэ!

	Орхимж юугаа нөмөрсөн

	Олон араатныг үзмүү.

	Хорон санааг цөм

	Ховдоглон өвөрлөсөн ажээ.

	Хайргүй намайг шатаа, 

	Халуун галаар төөнө.

	— Цусанд шунажээ, таны цусанд

	Цусанд эд шунажээ гэнэ.

	Үнэн журамт Гүүс

	Үүл шиг утаанд далд оров.

	— Эрхт тэнгэрт мөргөгтүн!

	Эгэл түмнийг өршөөгтүн!

	Эднийг нигүүлсэгтүн! учир нь гэвэл...

	Үүнийг хэлээд Гүүсийн дуу тасрав.

	Ховдог шунахай гэлэнтэн

	Хоточ нохдын адил

	Улалзах галыг хүрээлэн

	Учиргүй бэмбэгэнэн зогсоно.

	Энэрэлгүй халуун галаас

	Эрээн могой болж гараад

	Эрхэмсэг Папын ширээг

	Эвхрэн ороох вий гэхээс

	Эд цөм айж

	Энгүй их болгооно.

	Сайх түүдэг унтарч

	Салхинд чандар хийсжээ.

	Гайтай папын ширээн дээр

	Галт могой асахыг

	Эгэл түмэн үзээд

	Элэг зүрхэндээ бишрээд

	«Эмгэнэлт дуу» аялсаар

	Тэндээс гэртээ буцжээ

	Өдөр шөнөгүй архидаж

	Өнжүүт хонуут хөлчүүрч.

	Нүүр баахан минчгэр

	Нүд баахан бүлцгэр

	Гэлэн санваартан баяртай

	Гэр гэртээ буцжээ.

	Чех эгэл хүмүүс

	Чин зоригтноо хүндэлж

	Ассан түүдгийн дороос

	Атгахан шороо аваад

	Баргар хөрзгөр царайтай

	Прага хотдоо буцжээ.

	Хувраг гэлэнтэн Гүүсийг

	Хувьдаа ийнхүү цээрлүүлж

	Ээх халуун галд

	Эцэс болгон шатаажээ.

	Тэнгэр бурхны номлолыг гэвч

	Тэрүүнтэй хамт мөхөөсөнгүй

	Галууг даравч дараа нь

	Гай учрахыг ухсангүй.

	Өгөр Папын ширээг

	Өндрөөс бүргэд тогшном.

	Улай үзсэн хэрээ

	Уулгалан дайрсны дараа

	Ноттой гэгч оддог шиг

	Ноёнтон гэлэнтэн таржээ.

	Огт ч юм бодолгүй

	Ордон гэртээ очоод

	Мөргөлийн дуу аяланхан

	Мөн л наргианаа хийж байжээ.

	Үндсээр нь гэвч тасална

	Үнэндээ тэд тэсэрнэ!

	Таборын Жижка өвгөний илд

	Толгой дээгүүр нь хангинажээ!

	 

	1845 оны 10 дугаар сарын 10.

	Марьины суурин.

	 


СОХОР ХҮН

	(Боол)

	 

	Тэнгэрт дүүлэн одсон

	Тэрсхэн залуу дуулал минь

	Тэртээ хорвоогоос эргэхгүй.

	Тэгээд хэрмийг минь гийгүүлэхгүй.

	Ганцаарыг минь орхисон юм.

	Ганцхан чамтай минь орхисон юм.

	Амгалан диваажин, гэрэл

	Алаг зүрх чамтай минь орхисон юм!

	Миний диваажинг мэдэх хүн үгүй.

	Миний дээгүүр гийгүүлэх од болж

	Чиг замыг минь зааснаа

	Чи минь ч өөрөө мэдэхгүй.

	Дахин намайгаа гийгүүлж

	Даруй бас мэхийж

	Эелдэгхэн үгээ хаяж

	Эрвэлзэн чиний инээхийг

	Хараад байхад сайхан

	Ханах гэж байдаггүй.

	Шөнө биднийг салгаж

	Шүлэг нойрт автаад

	Өглөө сэрэхийн үед

	Өр зүрх өвдөж

	Нүдийг нулимс бүрхэж

	Нүгэлтэй бэрх байдаг.

	Од минь чи, баяртай, 

	Одоо буцах болж, баяртай.

	Олиггүй өдөр минь өнгөрч

	Орой нэгэнт болжээ.

	Өршөөлгүй хадланчин толгой дээр

	Давтаагүй хадуураа хангинуулж

	Дав ч үгүй бас хадаж байна.

	Жихүүн салхи үлээж

	Жирийсэн мөрийг минь баллаж

	Жирийн бүхэн арилж байна.

	Аялах дуу минь нулимс цацаж

	Аяа чамд минь хүрнэм биш үү.

	«Ай даа би чинь сэтгэлтэй байсан юм.

	Анхаарч тэр минь мэдээгүй юм» гэж

	Аяархан, аяархан чи минь

	Амандаа бас үглэнэм биш үү.

	Од минь ээ! Чи шарилыг минь

	Оюун гэрлээрээ гийгүүлээрэй!

	Огторгуйн уудмаас би чинь

	Онцлон чамайгаа ширтэж

	Элэг зүрх чамайгаа

	Эгшиглэн дуулах болно.

	 

	* * *

	 

	Аз жаргал хайж

	Алтан дэлхийгээр тэнээд

	Хаанаас ч түүнийг олсонгүй, 

	Хаана ч байхгүй юмыг

	Яаж ч тэр олох билээ.

	Яах вэ, аз жаргал арилаа биз.

	Зарим нь аз жаргалыг

	Зай холдохгүй хөөсөөр

	Ашгүй гүйцэхийн даваан дээр

	Авсанд ордог гэнэ!

	Нөгөө нь харин гуйлгачин

	Нөхөөстэй дээлтэй бадарчин

	Овоохой ч үгүй, газар ч үгүй, 

	Орь ганц ууттай.

	Уутан дотроос заяа нь

	Уйланхай жаал шиг шагайна!

	Уутаа тэр зарчихна.

	Уучихна, гэвч орхихгүй.

	Ядуусын ноорхой дээлд

	Янгуурхан зуурах зангуу шиг

	Хүний тарианы газраас

	Хулууж түрүү тастана.

	Хураасан тарианы дэргэд

	Овоолсон өвсний дунд

	Мөнөөхөн гуйлгачин гэртээ байгаа шиг

	Мөддөө салахгүй саатна.

	Аз жаргал хөөхөд

	Арай ч гүйцэхгүй байтлаа

	Өлгийд нь ингээд олох

	Өлзийтэй сайхан биш үү!

	Цагаан цамц, шинэ гутал өмссөн

	Цайлган сэтгэлт өвгөн буурал хасаг

	Баярын өдөр бандур хөгжим бариад

	Басхүү их найр наргиантай суунам.

	Энэ хорвоогоор ядахдаа хоёр жил бэдэрч

	Эрх жаргалаа олбол дээр атугай ч

	Зориг шийдэхгүй, гэвч олсон нь гэвэл

	Зорьж асуусан Ярина бүсгүй байлаа...

	— Хаана байна, Степан тэр хашааны сүүдэрт

	Хариугүй газарт булагдсан мэт, хэл ч үгүй, чих ч үгүй хэвтнэм?

	— Би үздэггүй шүү, нөхөр минь

	Бушуухан ир, хоёул нааш ир!

	Тэнд тануус юугаа хийнэм гэж

	Тэртээ булангаас өвгөн хашхирна.

	Хөгжмөө өвгөн эгшиглүүлж

	Хөл нийлүүлэн Степан, Ярина хоёр

	Өлмийгөөрөө газар товшлон

	Өөрсөд хоорондоо цэнгэн бүжиглэнэм.

	 

	* * *

	 

	«Хэрүүлгүй ч гэсэн хадамтай байвал

	Хэчнээн над гунигтай байх сан.

	Залуу эр өдөржин надаас

	Зайлж одохгүй бол юутай сайн сан!

	Өсгий өндөр гутал маань шинэ.

	Өөрөө би золтой, жавхаатай

	Хэц, товшуурын ая дор бүжиглэж

	Гэхдээ залуу эр тэврэн жаргавал

	Ай хөөрхий, юутай жаргал

	Аз дутахад залуу хасагт

	Авгай аваад өгчихжээ.

	Ай даа, тэр зуух галлаж

	Амтат шөл буцалгадаг болжээ, 

	Ай хөөрхий, юутай гуниг!

	— Товшихдоо хүүхэд минь гараа

	Ташаандаа авдаг юм шүү гэж

	Өвгөн гэнэт сэхээрэх мэт

	Өөрөө ийнхүү захив...

	«Загалмай өвс урласан нь

	Зовлон биш ээ, зовлон биш, 

	Байцаатай хольчихвол

	Бас л сайн хоол шүү дээ!

	Эрт гэрлэх гэдэг л

	Ээ дээ харин зовлон доо!

	Санал сэтгэл асуухгүй

	Сандарч гэрлэх гэдэг

	Хожимдоо ул мөр ч үгүй

	Хоосон юм тэр дээ!»

	 

	* * *

	 

	— Хуучны чадал тэнхээ

	Мохсонгүй, мөхсөнгүй!

	Хуудуугүй баахан алжаасныг

	Та нар харин сэргээв.

	Гар хумхих завгүй

	Газар шагайх ч гэж дээ!

	Аль вэ, хоолоо идье.

	Аяга шанагаа зэх, охин минь.

	Үнэнийг хэлэхэд нар эрт ч

	Үнэхээр би өлсөж байна.

	Үр минь, хүү минь чи

	Үд болтол эндээ үлд.

	Аав чинь Польшид үлдэхэд

	Асрах хүн байхгүй.

	Гон ганцаараа өнчин чи

	Хоцорч билээ, хүү минь чи

	— Ээ бурхан минь тэгвэл

	Эр бие би чинь

	Төрсөн хүү чинь биш, 

	Төөрсөн хүү байх нь уу?

	— Учир нь тийм юм, хүү минь

	Удам ч үгүй эх чинь нөхцөв өө.

	Эрхийн чинээ үр чи

	Эр ганцаараа үлдэв ээ.

	Эхнэр Маринадаа хэлэхдээ

	«Үүнийг хүүгээ болгоё» гэв ээ би.

	Авгай маань ч баярлаж

	Ашгүй чамайг үрчилж

	Ярина охины маань

	Яг ихэр нь болсон юм даа...

	Хойшдоо чухам яахаа

	Хоёулаа л мэд дээ.

	Чи ч өсөөд

	Чилгэр эр болжээ.

	Ярина ч өсөөд

	Яамай хүүхэн болжээ.

	Яаж аж төрөхөө

	Ярилцах цаг болжээ.

	Чи юу гэхийг

	Би яаж мэдэх вэ.

	Яринаг дүүгээ гэж зовох

	Явдал ер алга.

	Хайр сэтгэл байвал

	Ханилан сууж болно.

	Урьд нь гэвч хоёул

	Улс амьтныг харж

	Газраа хагалж байна уу, 

	Хагалахгүй суулгаж байна уу, 

	Шуудхан хадаж байна уу, 

	Шулуухан хийсгэж байна уу, 

	Аль эсхүл цайруулангаа

	Амандаа будаагаа хийж байна уу.

	Аливаа бүгдийг нь сонирхож

	Ажил төрөлтэй нь танилц.

	Хоёр, нэг жилдээ

	Хотол олны дунд яв.

	Анд нөхөд гэдэг

	Ах дүүгээс дутуугүй!

	Ажил төрөл хийж

	Алд биеэ тордохгүй бол

	Амьдрал жаргал гэдэг

	Сохор зоосны ч үнэгүй.

	Юм үзэж нүд тайлах

	Ашигтай газар гэвэл

	Юу юунаас урьдаж

	Сечийг би нэрлэх байна.

	Идэх, уух, 

	Өмсөх, зүүх

	Элбэг тэнд олдоно.

	Ачит тэнгэр тэтгэж

	Аз хийморь бадарвал

	Амь зууж хоргодох

	Газар ч олдож мэднэ.

	Давын өмнө итгэхгүй бол

	Талх тариа ч амтгүй.

	Дараа нь чухам яахаа

	Тавтай шийдэхэд хождохгүй.

	Олз омогтой явбал

	Авчирна биз, яах вэ, 

	Олохгүй юм гэхэд

	Миний жаал зугаа юм бий.

	Запорогийн хасгийн

	Зан төрхийг мэднэ.

	Аливаа сургуульд үздэгээс

	Ангид өөр байдаг

	Хорвоог нүдээрээ үзэж

	Хоёргүй чи танилцана.

	Газар гараараа хагалж

	Гайгүй биеэрээ зүтгэх

	Даяанч ламын адил

	Ном хоосон бясалгаж

	Даанч ашиггүй суухаас

	Илүү тусыг үзүүлнэ.

	Хонгор морио эмээллэж

	Холын замд ор доо:

	Ажил төрлийн дөр танихаар

	Алсын замыг зорь доо!

	Хонгорхон хүүдээ захих үг энэ.

	Хоол умдаа идье дээ!

	— Хүү минь, Ярина, хоол бэлэн үү?

	— Хүлээж байна, тануусыг, аав аа!

	 

	* * *

	 

	Онгон зүрх зогсох мэт

	Оюун ухаан бүдгэрэн

	Харах нүд харанхуйлж

	Хачин эвгүй суунам.

	Идэх ч дургүй, уух ч дургүй

	Эрхийн хүчээр зүсэм талх авна.

	Ямар ч учрыг мэдээгүй

	Ярина охин инээж

	— Уух ч үгүй, идэх ч үгүй, 

	Улайгаад ч байх шиг, цайраад ч байх шиг

	Ямар хэрэг болоо вэ?

	Яаж орхих нь энэ вэ?

	Бие чинь зүгээр үү?» гээд

	Бишүүрхэх харцыг нь ажиглав.

	Өвгөн ер хэнэг ч үгүй

	Өөдөөс нь ер харах ч үгүй

	«Хадах ч яамай, хадах ч яамай

	Харин тарих л хэрэгтэй» гээд

	Амандаа нэг юм бувтнах нь

	Ай даа, хөдлөх цаг боллоо.

	Сүмд ч бас очмоор сон гэж

	Сахлаа хөдөлгөн үглэнэ.

	Хүү Степан нойрс доо

	Өглөө эрт босно шүү дээ.

	Хүлэг морио эмээллэж

	Холын замыг зорино шүү дээ.

	— Ах минь, Степан минь

	Аяа юунд гомдоо вэ?

	Хараач, инээгээч!

	Хачин би зовном

	Хэн нэгэн хүн

	Хэрэв чамайг гомдоосон бол

	Намайг ингэж хараад яана даа, 

	Нулимс гарах гээд байна шүү дээ.

	Нэгийг хэл л дээ, Степан

	Нээрэн чи хэл л дээ.

	Өвчин эмгэг туссан бол

	Өөрөө би гүйе

	Өрөөсөн нүдэт авгайгаас

	Эм залж ирье.

	— Зүрхний хайрт Ярина минь

	Зүгээр байна даа, би чинь.

	Би чиний ах биш

	Би маргааш одно.

	Аавтай чинь чамайг орхиод

	Алга болж удна.

	Намайгаа чи минь тэгээд

	Насандаа мартах биз ээ!

	Нэн хайрт чи минь

	Нэр усаа ч соль доо!

	Гарцаагүй солих хэрэгтэй

	Гай учирч мэднэ!

	— Дүү нь биш бол би чинь

	Хэн нь болох билээ дээ!

	Үнэндээ энэ маань ухаангүй, 

	Үгээ солин дэмийрч байна.

	Адаглаад аав эзгүй

	Аяа би чинь яая даа!..

	Хэнийгээ би чинь дуудаж

	Хэрхэн би чинь аргалъя даа!..

	Намайг чи дамшиглана уу?

	Чамайг хэрэв үхвэл

	Аав бид хоёр

	Аяндаа чиний хойноос

	Газрын гүнд булагдахыг

	Гадарлан мэдэхгүй гэж үү?

	— Эгээ ч би үхэхгүй ээ, 

	Эндээс холдон явна...

	Ядахдаа л нэг жил

	Яавч ирэх ёсгүй.

	Алс Запорогоос ирэхдээ

	Ахын ёсоор ирэхгүй, 

	Амрагийн ёсоор ирнэ.

	Аяа чи минь таалах уу?

	Хувилан чамайгаа авах гэж

	Худ илгээх болно.

	— Өөр алиалах юу байна?

	— Ер би алиалаагүй

	— Аав, бид хоёрыг орхиж

	Алсад маргааш одох чинь

	Үнэн юм уу, тэгээд?

	Ах минь чи биш, 

	Дүү чинь би биш гэдэг чинь

	Үнэн юм уу, тэгээд?

	— Үнэн юм даа, хонгор минь

	Үүрдийн халуун сэтгэл минь!

	— Яагаад би чинь мэдээгүй билээ!

	Яасан энэ чинь аймшигтай билээ?

	Хайрлаж чадна гэж үү дээ, би!

	Харамгүй үнсэнэ гэж үү дээ би?

	Ай бурхан, яасан гутамшиг!

	Аяа та минь яасан шившиг!

	Гарыг минь тавь, чи

	Гайт минь, зайл чи

	Ах минь чи биш...

	Алаг зүрхийг минь зовоогч!

	Хүүхэн Ярина уйлав.

	Хүүхэд шиг цурхиран хайлав

	Энэ чинь явчихна, эгнэгт мартчихна!

	Энэлэн уйлна, бас зүхнэ.

	Рашаан голын эрэг дээрээс

	Агч мод өнгийж

	Ариун давирхай гоожуулах шиг

	Хатан зүрхнээ Степан

	Халуун нулимс болгон

	Хайлуулж урсган гаргав

	Хүүхэн Ярина хараана

	Хүүхэд шиг цурхиран уйлна

	Дуугүй болон залбирна

	Дуутай шуутай үнсэнэ.

	Харанхуй болохыг ч мэдсэнгүй

	Хажуугийн юмыг ч бодсонгүй

	Хөл хэрээтэй, хүзүү холбоотой юм шиг

	Хөлбөрөн тэврэлдэгч ах дүү хоёрыг

	Сайх өвгөн ирэхдээ

	Сая олж үзжээ.

	Үүр цайж

	Үүлгэртсэн Ярина тэвдэнэ.

	Хүү Степан

	Хүлэг морио услахаар одно

	Эгээ ч сандран тэвдээгүй

	Эгэл байдлаараа байх шиг

	Ярина бүсгүй хувин авч

	Яаран бас худгийг зорино

	Өвгөн аав амбаараас

	Өөрийнхөө зэвсгийг гаргана

	Энхрий зэвсгээ харахад

	Эргэж замаа бодоход

	Залуу болсон шиг санагдаж

	Зай зүйгүй хөгживч

	Аяндаа гарах нулимсыг

	Аргалан барьж чадсангүй

	Ирт сэлэм минь

	Идэр нас минь

	Ид хүч минь!

	Эзэндээ чи

	Ээлтэй байжээ.

	Энэ биеийг минь

	Элбэрч явжээ.

	Хүүг минь чи

	Над шиг бодоорой

	Эзэн залуудаа

	Ээлтэй байгаарай!

	Энэ биеийг нь

	Элбэрч яваарай!..

	Хантааз юугаа өмсөж

	Хайрт хүлгээ эмээллэж

	Тахир сэлэм, жадаа зүүж

	Цахиур буугаа үүрч

	Аав, амрагаа орхиж

	Алсын моринд дөрөөлөх цагт

	Хөөрхий бүсгүй ухаангүйрч

	Хөшөө мэт зогсов

	Агссан өвч зэвсэгтэй

	Ачит хүүгээ харахад

	Өөрийн гэх мэдэлгүй

	Өвгөн бас уйлав

	Анд хань хүлгийг нь

	Амраг бүсгүй нь хөтлөөд

	Аав нь хажууд нь дагаж

	Ариун сургаалаа хайрласан нь:

	— Хууль ёсыг дагаж

	Хуудуугүй үнэн яваарай

	Аавын хүүтэй үерхэж

	Ард нь бүү хоцроорой! гэж

	Үдэх, одох гурав

	Үг дуугүй цурхирав

	Степан хүү исгэрч

	Хийморь цог нь сэргэж

	Замын тоос босгон

	Захгүй аяндаа оров

	— Аян замдаа сайн яваарай 

	Аавынхаа голомтод түргэн эргээрэй!.. гэж

	Аав нь хойноос нь хашхирна

	Ганц ч үг хэлэхгүй

	Гачуур адил Ярина

	Ганхан гуйван бөхийнө

	Урсах нулимсаа арчиж

	Урдах замыг харна

	Сүүдэр адил бараа

	Сүүмийн тэртээд харагдаж

	Хамхуул адил

	Харлан жирийнэ

	Батгана адил

	Бараа нь сүүмийнэ

	Батгана төдий

	Бараа ч тасарч

	Учирсан бүсгүй

	Удтал ширтэнэ.

	Алга болжээ

	Арилж оджээ

	Бүсгүй гунигтайгаар

	Санаа алдав

	Бүр зовуурьтайгаар

	Гэрээ зүглэв

	Аав нь хажууд нь

	Алхалж явав.

	 

	* * *

	 

	Өдөр хоног ээлжилсээр

	Өгөөмөр зун өнгөрөв

	Намар нэгэнт болоод

	Навч сэрчигнэн унав

	Өвгөн бодол бодон

	Өндөр довжоон дээр сууна

	Аавыгаа ганц тайтгаруулагч

	Анхил охин Ярина

	Инээхээ бүр мартаад

	Их гунигт автана

	Энэ бие нь шаналж

	Эмгэг өвчинд хатна

	Өнчин сэтгэлээ хэрхэн дэвтээж

	Өр зүрхээ амраах билээ?

	Өтөлсөн насаа хэрхэн барна?

	Өвгөн ийнхүү санаа зовно

	Залуу хүүгээ санана

	Залуу насаа бодно

	Давхар давхар зовлон

	Дааж ядсан өвгөн

	Бодон бодон уйлна

	Болгоон болгоон хайлна

	Энэ хорвоод чи

	Эрхтэй төрсөн хүн шүү дээ

	Хувь заяа хэцүү

	Хулжин зайлж болох биш!

	 

	* * *

	 

	Яруухан хавар болж

	Яргуй цэцэг цухуйж

	Хатсан ногоо ургаж

	Хангай дэлхий сэргэв

	Амрагаа эргэх эр шиг

	Алтан нар мишээж

	Амдан золгох бүсгүй шиг

	Арвин дэлхий тэнийв

	Ядрангуй дорой биетэй

	Ярина гэрээ орхиж

	Инээмсэглэх дүр үзүүлэн

	Ийш тийшээ харвал

	Юм бүхэн шинэ, 

	Юм бүхэн энхрий

	Багын зугаат явдал

	Бадаг бүдэг бодогдов

	Зүдэрсэн бүсгүйн гуниг

	Зүрхийг нь гэвч зүсэж

	Хадсан өвсний адил

	Хажуу тийшээ унаж

	Хатсан навчийн адил

	Хайран уруул нь цайрна

	Огтолсон царс шиг тонгойж

	Охиноо өвгөн харна

	 

	* * *

	 

	Киевийн сүмд

	Хичээнгүйлэн мөргөж

	Межигор нутагт

	Мэтгэн хүрч

	Авралын сүмд

	Гурвантаа мөргөж

	Почаевын санваартны хийдэд

	Бодсон санаснаа бүгдийг өчиж

	Авралыг гуйвч

	Ашиг гарсангүй

	Адагтаа Степантай

	Зүүдэндээ уулзсангүй

	Элэг эмтрэн

	Эргэж харив

	Дахиад өвөл

	Дэлхий цагаарав

	Давтаад хавар

	Дэлхий ногооров

	Ахиад Ярина

	Аянд гарав

	Сүм хийдэд

	Сүйдэхээ больё гэж

	Мэргэн төлөгчийг

	Мэтгэн зорив

	Мэрэгчин мэргээ хаялж

	Төлгөчин төлгөө орхиж

	Гурван янчаан

	Гувшин аваад

	— Эмээлтэй морь

	Хазаар дарж байна

	Эрсэн эр чинь

	Ирж явна

	Сахалтай өвгөн

	Сажилж явна

	Олзонд явуулсан

	Өвгөнийг айлгажээ

	Олз олоод

	Харьж явна

	Довын цаана

	Мөнгөө тоолж байна

	Довтлох хулгайчаас

	Сэрэмжлэн нууж байна

	Мөр дагаж

	Мөшгөх хулгайчаас

	Эрхбиш болгоомжилж

	Эргэж хараад

	Уул толгод

	Уруудан бууж байна.

	Ярина баяртай

	Яаран буцав

	Гурав, дөрвөн зун

	Гулсан өнгөрөв

	Тав дахь зун

	Талийж одов

	Зорчиж явсан

	Зам зөрөгт

	Өвс ургаж

	Өөгүй баларч

	Дов толгод

	Тогтож гэнэ

	Үсээ авхуулж

	Хийдэд суухаар

	Ярина завдана

	Үүлгэртсэн өвгөн

	Хичээн гуйж

	Өвдөг сөгдөнө

	Яах вэ, нэг жил

	Ядахдаа зун хүртэл

	Хүлээхийг гуйна

	Хүлцэн зөвшөөрнө

	Орон гэрээ цэвэрлэж

	Олигтой өөдтэй болгож

	Үнэртэн танартан өрж

	Үзэмжит цэцэг тарьж

	Өнчин хоцорсон хоёр

	Өнгөт хувцсаа өмсөж

	Хүссэн ганц хүнээ

	Хүлээн хүлээн суужээ

	Гунин гунин хүлээж

	Гутан гутан суутал

	Уянгат ховисын эгшигт

	Уяхан дуулах сонсогдсон нь:

	 

	* * *

	 

	Ням гарагийн өглөө

	Хөх тэнгис долгилно

	Аян дайнд мордуулахыг

	Ахлагчаас хасгууд гуйна:

	Ахлагч чи зөвшөөрөөч

	Далбаагаа бид өргөе

	Атаат Турктэй тулахаар

	Тендерийг бид давъя

	Хөлгийн далбааг өргөөд

	Хөх Днепрт хөвжээ

	Буу зэвсгээ зоогоод

	Буруу номтныг зорьжээ

	Бүрэнхий шөнийн дунд

	Бүгдээр тэнгист хөвжээ.

	Тендер арлыг даваад

	Тэнд нэг завь живжээ.

	Үхэх аюул тулгарав...

	Нэг нь хөвжээ.

	Нөгөө нь живжээ.

	Долгион дунд гараа сарвалзуулж

	Нөхдөөсөө тусламжийг хүсжээ, 

	Долгион дунд гараа сарвалзуулж

	Тэнгэрээс авралыг эржээ, 

	Долгион дунд живжээ, үхжээ.

	Залуу ахлагч, өнчин хүү Степаны

	Залуурдсан гурван сал

	Далайн долгионд эвдэрсэнгүй.

	Дайсны эргийн зүг туугджээ.

	Залуур ч үгүй, сэлүүр ч үгүй.

	Заналт дайсны зүг оджээ

	Хасгийн унаган эр

	Хатан зоригт ахлагч

	Өнчин хүү Степаныг

	Өшит дайсан хараад

	Бууджээ, барьжээ, 

	Бушуухан дөнгөлжээ.

	Хаан хотын цамхагт хорьжээ

	Хатуу ажилд талхижээ

	Межигорын авралын сүмээс

	Өршөөл гуйн өчжээ

	Бузар харгис, 

	Бурангуй дайсан

	Туркийн гарт орж

	Түйтгэр гай амсах

	Хэчнээн бэрх вэ!

	Гурван пүүний гав гинж зүүнэ

	Дөрвөн пүүг ахлагчид зүүлгэнэ

	Тэнгэрийн ивээлийг амсах ч үгүй, мэдэх ч үгүй

	Тэртээ газрын гүнд чулуу хагална

	Үхэхийн цагт уншлага ч үгүй

	Үхэж үрэгдэнэ

	Харьд боолчлогдохдоо өнчин Степан

	Хайрт Украин эх нутаг

	Өргөсөн буурал аав, 

	Өнөр хурдан хүлэг

	Дүү Яринаа

	Дурсан санаж

	Цурхиран уйлж

	Тэнгэр өөд гараа сарвайн

	Тээрт дөнгийг эвдэж

	Эрхээ олохоор оргожээ!..

	Түүнийг босоод гурав хонотол

	Туркийн цэрэг барин авчээ!..

	Баганад хүлжээ

	Нүдийг нь ухжээ

	Халууy төмрөөр хайрчээ.

	Гав гинж зүүжээ

	Харанхуй гянданд хорьжээ

	Хатуу бүр түгжжээ.

	 

	* * *

	 

	Эрх чөлөөгүйн бэрхийг

	Энэлэн дуулсан залуу ерөөлчийг

	Ярина бүсгүй чагнаж байгаад

	Яах аргагүй ухаан алджээ

	— Степан минь, Степан минь! гэж

	Уйлна, чарлана Ярина

	Элэг зүрхний хайрт минь, 

	Юундаа чи нуугднам! гэнэ

	Аав аа, аав аа

	Степан иржээ

	Аав нь гарч ирээд, 

	Степаныг арай таньжээ

	Тамын зовлон амссан тэр

	Танигдах аргагүй болжээ

	— Зол заяагүй хүү минь

	Зовлонт энхрий үр минь

	Энэлэл шаналалд автан

	Энэ хорвоод хэрэн

	Хаагуур чи минь тэнэв?

	Хайлж өвгөн уйлна

	Гунигт сохор ч уйлна

	Гурвуул зэрэг уйлна

	Үүрийн харанхуй дундаас

	Наран гэрэл үзэх шиг

	Үлэмжийн зовлонт тэр

	Мэгшин мэгшин уйлна

	Сохор эрийг хоёул

	Сугадаад гэртээ оруулав

	Амраг сэтгэлт Ярина

	Ахын адил халамжилж

	Хөөрхий болсон Степаны

	Хөл, толгойг угаав

	Шинэ цамц өмсгөөд

	Ширээний ард суулгав.

	Өлөн түүнийг хооллож

	Өөдтэй өрөөндөө оруулж

	Аятай хучиж амруулаад

	Аавтайгаа хоёул гарав.

	 

	* * *

	 

	Аав минь яамай

	Амраг Ярина минь яамай

	Өнгөрсөн хүн би чинь

	Өнөд та нарыгаа орхиё доо.

	Эрэмдэг зэрэмдэг надтай

	Энэ насыг яаж барах вэ!

	Амьтан хүн шоолно.

	Амьдрал ахуй чинь үрэгдэнэ.

	Энэ гэрийн жаргалыг

	Эзэн тэнгэр таалалгүй

	Өнөө биднээс холдуулж

	Өөр айлд өгчээ, 

	Хүүхэн хонгор Ярина, 

	Хүн чамд олдоно.

	За би ч явъя даа

	Запорог нутгаар тэнэе дээ!

	Аялгуут ховис барьж

	Аймшигт дуугаа дуулъя даа!

	Амьтан хүн өрөвдөнө...

	Амдаж өвгөн хэлсэн нь:

	— Өөрийн хүүгээс илүү

	Өргөмөл хүү минь билээ чи

	Тэгээд биднийг орхивол

	Тэнгэр чамайг тэтгэхгүй

	— Явж болохгүй, Степан, 

	Яах вэ гэрлэхийг хүсэхгүй бол

	Ах дүүгийн ёсоор

	Ашид цуг амьдаръя.

	Өвгөн буурал аавынхаа

	Өмөг түшиг болъё.

	Алаг зүрхний амраг минь

	Ахин бүү орхи доо!..

	— Орхино гэв үү? гэж Степан хэлээд.

	Олныг хэлэлгүй эндээ үлдэв.

	Өвгөн хүүхэд шиг баярлаж

	Өөрөө ховисоо дарж

	Ая эгшгийн хүчээр

	Алдагдсан цэнгэлийг эргүүлэх гэв.

	— Би ч Туркт бас

	Биеэр олзлогдож үзсэн.

	Хүнд гай яагаад учирсныг

	Хүү минь чи одоо ярь.

	— Хоёр нүдгүй намайг

	Хорт дайсан суллав.

	Нөхөд маань намайг авч

	Нөгөөх Сечьд авчрав.

	Балканыг бид дайрч

	Барлаг зүдүү явж

	Эрүүл эрхт хөлөөрөө

	Эх нутгаа тэмцэв.

	Дөлгөөн Дунайд бид

	Дөнгөж хүрч иртэл

	Сечийн хасгууд биднийг

	Сечьдээ буцаав.

	Сечь нутгийг сүйтгэж

	Сүм хийдийг тонож

	Орхимж, зул дээрэмдсэнийг

	Олуул гаслан ярив.

	Запорогийн хасгууд

	Зайг нь олж ухраад

	Шөнөжин явж Дунайг гатлан

	Шинэ Сечь болж гэнэ.

	Хатан хаан, Нечос хоёр

	Киевээр зугаалж байгаад

	Шөнө Межигорын сүмийг

	Шатааж орхисон юм гэнэ.

	Днепрээс тэр энэ түймрийг

	Тэвчээртэй гэгч хараад

	Хээнцэр гоёлоо гайхуулж

	Хэнэггүй нууцаар баярлаж гэнэ.

	Запорогийн талыг хувааж гэнэ

	Запорогийнхан паны мэдэлд орж гэнэ.

	Ахлагчдыг дагуулж Кирилл

	Ахайтны гэзгийн санд ороод

	Хатны гутлыг илэн

	Хав шиг бялдуучлан долоож гэнэ.

	Ийм л юм болж дээ

	Энэ бүхнийг үзэхгүй

	Нүдгүй болсондоо би чинь

	Нэг ёсондоо баярлах юм.

	Хүй хөрөнгийг Шляхтынхан авч

	Хүний цус уусан гэнэ, 

	Агаарыг хүртэл хаад

	Алдалгүй гинжилж авсан гэнэ.

	Хайрт гал голомтоо орхиж

	Харь буруу номтноос аврал эрэх

	Ийм л бэрхтэй юм гэнэ.

	Энхрий ганц аав минь!

	Одоо нөгөөх Головатый

	Орондоо үлдэгсдийг хурааж

	Чихэж Кубаньд шахаад

	Черкесийг айлгаж байгаа гэнэ.

	Тэнгэр түүнийг тэтгэг!

	Тэгээд чухам яахыг

	Хүчит бурхан мэдэх биз

	Хүний яриа л чагнаж сууя.

	Энэ хоёр, шөнө хагаслан

	Ийм яриа дэлгэнэ.

	Амрагхан Ярина бүсгүй

	Ажил төрлөө оролдоно.

	Энгүй Запорог нутгийн

	Эртний алдрыг магтан

	Золгүй хүн Богдан Хмельницкий

	Зоригт Чалын Савва

	Зовлонт Гонту

	Золбоот Максимыг магтан

	Аялгуу сайхан дууг

	Амандаа хоёул эгшиглэнэ.

	Ярина бүсгүй дуугүй

	Яриаг нь чагнан залбирна.

	Элдэв ёс төр бололгүй

	Энэ хоёр гэрлэжээ.

	 

	* * *

	 

	Хүссэн дуулал минь дуусав.

	Хүмүүс гайхах явдалгүй

	Болсон хэрэг өнгөрдөг юм.

	Буцаж гэвч ирдэггүй юм.

	Урсгасан нулимс мартагдаж

	Урдхаа ч нүд минь харахаа больж

	Удсан зүрх минь гомдсоор

	Улам хатан зогсжээ.

	Хөх тэнгэрийн доорх

	Хөөрхий цагаан овоохой

	Өгөөмөр хөндий

	Өтгөн ой

	Хүүхний инээд

	Хүүхдийн хөөрхөн

	Аль аль нь надад

	Хөхиүн харагдахгүй юм.

	Цөм гасалж цөм л мөхөж байна.

	Харагдахгүй байвал далд орох сон

	Хаана хоргодохоо л мэдэхгүй юм

	Газар сайгүй гуниг, газар сайгүй гаслан

	Гаслан гуньж тэнгэр бурхныг хараана.

	Зүрх хөлдөж

	Хөл цуцаж

	Зам дээр би

	Ганцаар эцжээ

	Үүл нарыг бүрхэж

	Үнэн гэрлийг хаасан нь

	Муу ёр гэж хэрээ шиг

	Миний бие хашхирнам

	Зүүд нойрны үед

	Зүрхээрээ баахан сэхээрч

	Тэнхээ муутай дуугаа

	Тэгээд хүмүүст илгээнэм.

	Мөнх, мөнх бус усыг

	Мөнөөх хэрээ эрнэ.

	Заримдаа олоод

	Зүрхээ шүршинэ

	Өтгөн харанхуйтай өрсөж

	Өчүүхэн туяа гарахаар

	Зол жаргал магтах гэтэл

	Зовлон руу аяндаа орчихно

	Энэ удаад сохор хүний

	Эгэл явдлыг бичиж дуусавч

	Эр нөхөр нь сохор байхад

	Эм нь жаргал эдэлнэ гэх

	Гайхалтай явдал энэ хорвоод

	Гарна гэхэд бэрх тул

	Хэрхэн чухам төгсөхөө

	Хэлж бүр чадахгүй байна

	Ховорхон явдал тохиолдох юм

	Хоёр, нэг жил болоод би

	Цэцэрлэгт нөгөө эр, эм

	Цэнгэлдэн явахыг үзлээ би

	Уужим байшингийн өмнө

	Урамтай өвгөн зогсоод

	Ах захын ёсыг

	Ач хүүдээ сургаж байв.

	 

	1845 оны 10 дугаар сарын 16.

	Марьины суурин.


ТООРОЙ6

	 

	Ойд салхи шуугин

	Өргөн талд наадна.

	Өнчин тооройг салхин

	Өндийлгөхгүй бөхийлгөнө.

	Халбагар навчит цэгцхэн тоорой

	Хаанаас ийнхүү цэцэглэнэ вэ?

	Эргэн тойрон тал

	Тэнгис адил цэлийнэ, 

	Энд өнчин л тоорой

	Үхлээ хүлээн ганхана.

	Арилжаа эрхэлдэг тариачин

	Тэргүүнээ гудайлгана.

	Аанай нэг малчин

	Гунигт дуу аялна.

	Анхааран чагнавал

	Зүрхээрээ дуулна.

	Хамар хатгах өвсгүй

	Халцгай талын дунд

	Өнчин боол нөгчих шиг

	Өнчин тоорой мөхнө.

	Ямар хувь заяагаар

	Яагаад ийм болсныг

	Бүгдийг би ярья.

	Бүсгүйчүүл та нар сонс!

	Сэтгэлтэй болжээ, гагцхүү

	Сэтгэлт эр нь оджээ.

	Оджээ, тэгээд нөгчжээ.

	Орхиж одохыг нь мэдсэн бол

	Яах ч гэж хайрлах билээ дээ.

	Одоод нөгчихийг нь мэдсэн бол

	Яах ч гэж явуулах билээ дээ.

	Хэрэв ингэхийг мэдсэн бол

	Усанд юу гэж ойртох билээ дээ;

	Уд модны ёроолд

	Шөнийг юунд барах билээ дээ.

	Үнэхээр ийм гай

	Үнэндээ нэг тохиолдвол

	Хөөрхий бүсгүй та нар

	Хэчнээн их зовох бол!

	Асуухгүй байсан чинь дээр дээ!

	Ашиг нь юу билээ дээ!

	Анхил залуу зүрх

	Авсанд ортлоо л хайрладаг хойно!

	Хүүхэд та нарын хөмсөг

	Удтал ямар хар байх биш

	Хүүхэн та нарын царай

	Удтал ямар туяарах биш

	Үд болоход л гутаж

	Өнгө зүсээ алддаг хойно, 

	Зүрхний тушаал дагуу

	Цаг алдалгүй хайрла даа!

	Бүрэлгэний мөчир дээр суугаад

	Алтан гургалдай донгодоход

	Бүдэгхэн дуугаар хасаг эр

	Хөндий уруудан аялна.

	Амрагтайгаа уулзахаар

	Айлын бүсгүй ирэхэд

	Ээж чинь жанчаагүй биз гэж

	Эр нь амдаж асууна.

	Үнсэн таалан тэврэлдэж

	Үдшийн шөнийг барна.

	Алтан гургалдай донгодоход

	Аргагүй л нэг сална.

	Зүрх нь хүчтэй цохилж

	Зүс царай нь барайна.

	— Хээр хаана тэнэв?

	Хэнтэй чи явав? гэж

	Амьтан асуух ч үгүй.

	Ажиж ер харах ч үгүй.

	Ганц бүсгүй л мэднэ.

	Гарцаагүй түүнээ хайрлана.

	Зүрх нь гэвч түгшиж

	Зөгнөж нэгийг ёрлоно.

	Тэгэвч хэлж зориглохгүй

	Тэрүүхэндээ л чичирнэ.

	Ижлээ алдсан тагтаа шиг

	Их л ганцаардан түгшинэ.

	Хэн ч түүний зүрхийг

	Хэрхэвч чагнаж чадахгүй.

	Усан дээрээс тонгойж

	Гургалдай донгодохоо больжээ.

	Уд модны хажууд

	Хүүхэн дуулахаа больжээ.

	Хэрхэх аргаа олохгүй

	Хөөрхий бүсгүй цөхөрнө

	Түүнийг эзгүй болохоор

	Аав, ээж нь хүртэл

	Айлын улс шиг санагдана.

	Түүнийг эзгүй болохоор

	Ээх нар хүртэл

	Элэглэх дайсан шиг санагдана.

	Түүнийг эзгүй болохоор

	Эргэн тойрон юм бүхэн

	Эгээ л бунхан шиг үзэгдэнэ.

	Түүнийг эзгүй болохоор

	Элэг зүрх шаналж

	Энгүй зовлонд дарагдана.

	Хоёр ч жил өнгөрлөө

	Хонгор тэр нь ирсэнгүй.

	Цэвэрхэн төрсөн бүсгүй

	Цэцэг адил хатаж

	Сүр жавхаагаа алдан

	Сүг сүүдэр болжээ.

	Энэлж байгаа учрыг

	Эх нь ер асуусангүй.

	Өвгөн нэг баяны

	Өв болгохоор шийджээ.

	— Хүнтэй чи суу

	Хүндтэй нөхөр олсон

	Ганц бие, баян хүн

	Хатан нь чи болно.

	— Ээжээ би суухгүй

	Энэ насандаа суухгүй

	Гайтай ийм хүнд өгснөөс

	Газарт намайг булбал дээр

	Толгой дээр минь ламтан

	Тоотой мөргөлөө үйлдэг

	Харин өвгөний эхнэр болсноос

	Хагацаж одох минь дээр!

	Хатуу эх нь буцсангүй

	Хамаг чаддагаа хийжээ.

	Хар хөмсөгт бүсгүй

	Хатаж зовж гүйцжээ.

	Түмэн харанхуй шөнө

	Төлөгч авгайнд очиж

	Амрагаа хэзээ ирэхийг

	Асуухаар хүүхэн шийджээ.

	— Эрхэмсэг авхай минь

	Эмээ минь буурал минь, 

	Амраг тэр минь

	Амьд мэнд үү?

	Янаг сэтгэл нь

	Янзаараа байна уу?

	Эсхүл намайг

	Эргэлтгүй хая аа юу?

	Хайрт тэр минь

	Хаана чухам байна?

	Хөөрхий намайг

	Өрөвдөөд та

	Хөвчин үнэнийг нь

	Хэлээрэй та!

	Өвгөн нэг хүнд

	Өгнө гэж

	Манайхан бүр

	Шийдээд байна.

	Намайг ер

	Шаналгаж байна.

	Хэзээ ч түүнийг

	Хайрлаж чадашгүй.

	Усанд живье гэвч

	Сүнсээ хайрлах юм.

	Хар хөмсөгт минь

	Нэгэнт нөгчсөн бол

	Харихгүй болгох

	Нэг арга бодоорой, 

	Өнөөх өвгөн

	Өнөөдөр манайд

	Худаа дагуулаад

	Хүрээд ирсэн.

	— За за охин минь

	Захисныг чинь бүтээе

	Хэлэх үгийг минь чи

	Хичээж харин дагаарай.

	Би бас залуу явсан

	Биеэрээ ийм зовлон амссан.

	Тэр ч өнгөрч

	Хашир суугаад

	Тэгээд хүмүүст

	Туслах болсон юм.

	Эдэлсэн зовлонг чинь, хүү минь

	Эртнээс би мэдсэн

	Аль хэдийнээс аваад

	Рашаан чамд хадгалсан.

	Бэх шиг тэр рашаан

	Бэлхнээ саванд мэлтийж байна...

	— Хүү минь чи яваад

	Худгийн дэргэд оч.

	Тахиа дуугарахаас өмнө

	Биеэ чи угаа.

	Айх явдалгүй

	Рашаанаасаа балгаарай!

	Юу ч хашхирсан

	Ерөөсөө тоолгүй

	Янагаасаа салсан газар луу

	Яаран чи гүйгээрэй.

	Сар манхайтал мандахад

	Дахиад нэг балгаарай, 

	Сайхан хонгор чинь алга бол

	Ахиад бас уугаарай.

	Анх нэг балгахад

	Хуучин янздаа орно.

	Ахиад нэг балгахад

	Морин туурай хадаж

	Тэврэх хань чинь мэнд бол

	Тэр дороо ирнэ.

	Гурав балгаад яахыг

	Мэдээгүй чинь дээр биз.

	Тусалж чадах зүйл

	Тухайлж хэлэхэд ийм байна.

	Одоо яв даа хүү минь

	Очих газраа оч доо!

	Урьдын гоогоо харж

	Ухаан сэтгэлээ баярлуул даа!

	Рашааныг хүүхэн аваад

	Авгайд тал өгөөд

	«Харьчих уу даа» гэснээ

	«Харьж болохгүй шүү дээ» гээд

	Угаагаад уугаад

	Урьхнаар инээгээд

	Жигүүр ургасан адил

	Жирийтэл талаар гүйгээд

	Уйлан гиншиж...

	Уяран дуулсан нь

	«Хун минь хөв

	Хөх далайд хөв.

	Саглагар тоорой минь

	Салаалан чи урга.

	Сайхан тоорой минь

	Үүлэнд тултал урга.

	Тэгээд чи

	Тэнгэрээс асуу:

	Хар хөмсөгтөө

	Хүлээж чадах нь уу?

	Тоорой минь чи

	Тэнгисийн тэртээ хар, 

	Тэнд чинь жаргалан

	Энд чинь зовлон

	Тэнд амраг минь

	Зугаалж явна.

	Энд би чинь.

	Хүлээж ядна.

	Чи хэлээрэй.

	Би захья.

	Энд намайг

	Доромжилж байна.

	Эргэж ирэхгүй бол

	Үхлээ би!

	Ганц эх минь

	Газарт булах гэж байна.

	Өөрийг нь хэн

	Өргөх юм бол, хөөрхий

	Өр зүрхийг нь хэн

	Дэвтээх юм бол, хөөрхий.

	Ээж минь ээ, буурай минь ээ!

	Эрхт дээд тэнгэр минь ээ!..

	Тэнгисийн тэртээ

	Өнгийгөөч, тоорой минь

	Тэврэх ханийг минь

	Хараач, тоорой минь, 

	Тэгээд алга бол

	Уйлаач, тоорой минь, 

	Тэнгэр тултал

	Ургаач, тоорой минь

	Хун минь хөв

	Хөх далайд хөв!»

	Энэлэн шаналан

	Энэ дууг дуулжээ.

	Харсаар байтал

	Тоорой мод болжээ.

	Ойд салхи шуугина

	Өргөн талд наадна.

	Өнчин тооройг салхин

	Өндийлгөхгүй бөхийлгөнө.

	 

	1839

	Петербург

	 

	
* * * Баян хүнд бүү атаарх...

	Баянд бүү атаарх

	Баян хүн бол

	Ариун сэтгэл, хүндэтгэл

	Аль алиныг мэддэггүй юм.

	Ацаглаж байгаад олдог юм.

	Хүчтэнд бүү атаарх.

	Хүчтэн хүн бол

	Хүн бүрийг дарладаг юм.

	Алдартанд бүү атаарх.

	Алдар цуут хүн бол

	Ад шоо үзэгдэж

	Асгаруулсан нулимсны хүчээр

	Олж авсан алдрыг нь бишрэхээс биш

	Өөрийг нь бишрээгүй гэдгийг

	Өөрсдөө сайн мэддэг юм.

	Энхжинд байгаа юм шиг

	Элбэрэл хайраа хүртээсэн

	Эвтэй залуус байвч

	Ажиглаж сайтар харвал

	Аяндаа гуниг нь цухуйна...

	Хэнд ч бүү атаарх.

	Хичээж сайн хар.

	Дэлхий дээр диваажин алга.

	Тэнгэр дээр ч бас байхгүй.

	 

	1845 оны 10 дугаар сарын 4.

	Миргород

	 


* * * Эцэг эхгүй өнчин хүн...

	Эцэг, эхгүй өнчин хүн

	Энэ хорвоод мөн хэцүү еэ, 

	Айл амьтнаар тэнэж

	Амь зууж явснаас

	Гүүрэн дээрээс үсэрч

	Гүн усанд живмээр

	Уй гашуут бодол

	Ухаан санаанд төрнө.

	Амьдрах гэдэг хэцүү.

	Амь зуух зүдүү

	Заримын хувь зохиол

	Тарианы түрүү хураана.

	Зам ч үгүй тэнгисийн тэртээ

	Миний хувь зохиол бий бол уу.

	Баян хүнийг цөмөөр

	Бөхөлзөн сандарч угтана.

	Эндхийн хүн биш юм шиг

	Энэ биеийг минь үл танина.

	Баяныг бол бөгтөр ч болтугай

	Хүүхнүүд талархан угтана.

	Барлаг миний сэтгэлийг бол

	Их зантай шоолно.

	— Эр чадал, үзэмжээр

	Би дордлоо гэж үү?

	Эсхүл мөчид сэтгэлээр

	Чамайг дооглов гэж үү?

	Тэнцэхгүй байж мэднэ би

	Дуртайдаа сэтгэлээ өг

	Хааяа намайг бодохдоо

	Харин чи бүү шоол.

	Энэ дэлхий уужим юм.

	Эх нутгаа орхиё

	Эрх жаргал олно, 

	Эсхүл навч шиг унана.

	Хэнтэй ч салах ёс хийхгүй

	Хэтийг хасаг зорьжээ.

	Хувь зохиолоо эрсээр

	Хүний газар үлджээ.

	Тэнгисийн тэртээ нар жаргахыг

	Тэр эр нөгчихдөө харжээ.

	Харь холын нутагт

	Халуун амиа алдах хэцүү еэ!

	 

	1838 оны 11 дүгээр сарын 2.

	Гатчина.

	 


* * * Баян хүүхэнтэй бүү суу...

	 

	Баян хүүхэнтэй бүү суу

	Байшингаасаа хөөчихнө.

	Ядуу хүүхэнтэй бүү суу

	Нойрноосоо чи сална.

	Хасгийн хувь зохиол, 

	Чөлөөт байдалтай чи суу.

	Чөлөөт байдал хоосон ч

	Дураараа байх нь сайхан.

	«Яагаад уруу царайлчхав?

	Яагаад зангаа хувиргав?

	Яагаад ихэрхээд байна?» гэж

	Асуух хүнгүй нь сайхан.

	Хэн нэгэн гомдоовол

	Хоёулаа байх нь дээр гэнэ.

	Тэдэнд бүү итгэ, 

	Хэрэв хүн харахгүй бол

	Ганцаараа уйлах нь дээр.

	 

	1845 оны 10 дугаар сарын 4.

	Миргород

	 


АЛЧУУР

	 

	Хурмастын эрх гэгч нь үү?

	Хувь тавилан гэгч нь үү?

	Залуудаа хөлслөгдөн зүдэрч

	За тэгээд өнчин хүүхэнтэй янаглажээ.

	Зовлонт бүсгүйтэйгээ тэр

	Номхон тагтаа шиг байжээ.

	Хоёулаа бэлэвсэн эхийнхээ дэргэд

	Хонуут, өнжүүт сууж

	Гэгээн өдөр ирнэ гэж горьдон

	Тэсгэлгүй хүлээж байжээ.

	Хүлээсэн өдөр ч ирж... Чигиринээс

	Хүлэг морио эрчүүл эмээллэж

	Хурц илдээ билүүдэж

	Зугаалгад морд

	Хөгжилтэй зугаалгад морд гэсэн

	Цуст зугаалгад морд

	Ялгуусан сүрт уриа

	Яруу алдарт Украин даяар түгжээ.

	Адьяад үүр гэгээрэх төдийд

	Аялгуут бүрээ хүнгэнэж

	Өнөр морьт цэргийн цуваа

	Өглөө болтол цувжээ.

	Бэлэвсэн эм хүүтэйгээ, 

	Ганц хүүтэйгээ салах ёс хийжээ.

	Дүү охин нь ахтайгаа салах ёс хийжээ, 

	Өнчин амраг хайрттайгаа салах ёс хийж.

	Үүр цүүрээр морийг нь усалж

	Дайчин алдарт алтан сэлмийг нь зүүж

	Саахалтын хэр гаргаж өгөөд

	Салах ёс хийжээ. Салах ёс хийхдээ, 

	Харийн газар дурсаж яваарай гэж

	Хайртдаа дурдан алчуур бэлэглэжээ.

	Алчуур, алчуур алчуур минь

	Аятай дурдан алчуур!

	Хасаг эр эмээл дээрээ нөмөрч

	Хаа хол алдраа дуурьсгасан алчуур!

	Зовлонт бүсгүй эргэн ирээд

	Зурайх төдий замыг ширтжээ...

	Ширтэн чилж

	Хүлээн ядаж

	Цэцгээр чимж

	Өглөө эртэлж

	Өндөр дээр гарч

	Алсыг харж

	Амрагаа харуулджээ.

	Хоёр жил өнгөрч

	Хойд жил нь болжээ...

	Эх Украин нутагтаа

	Эрчүүд эргэж иржээ.

	Цуваа цуваагаар цэрэг

	Цутгалан адил өнгөрнө.

	Гурав дахь цувааны адгийг

	Гунигт бүсгүй минь бүү хар

	Амрагийг чинь авчирнам.

	Улаан даавуун бүтээлэгтэй авсыг

	Уг цувааны сүүлд авч явнам.

	Хойно нь дээд дарга нар

	Хар нөмрөгт хурандаа

	Сечийн хашир дайчин

	Цөм алхлан явнам.

	Бага дарга нар ард нь

	Бас уйлан даганам, 

	Баатар эрийн алдрыг

	Батлан үзүүлсэн зүйлийг

	Тэд барьж явсныг

	Тэмдэглэн энд өгүүлбэл

	Хоёр хэсэг болсон хуяг, 

	Хасгийн гурван буу

	Хурц алтан сэлэм

	Хуу цөмөөрөө байжээ...

	Хасаг эрийн зэвсэгт

	Хүний цус наалдан хатжээ.

	Хөлгүй болсон морийг

	Хойно нь бас хөтөлжээ...

	Эмээлийг нь мөнөөхөн

	Энхрий алчуураар бүтээжээ.

	 

	1847 он

	Орын цайз

	 


* * * Хүн олон шаналан зовж байгааг...

	 

	Хүн олон шаналан зовж байгааг

	Хүндэт ноёд7 мэддэг сэн бол

	Эрхт тэнгэрийг ингэтлээ магтаж

	Эрээгүй шалигийг бичихгүй байх аа.

	Ингэтлээ ч биднийг хавчихгүй байх аа.

	Ой дахь овоохойг диваажин гэхийн

	Ончтой учрыг би ухахгүй юм.

	Овоохойд би төрж өсөөд

	Орчлонгийн зовлонг анх амсаж

	Олиггүй нулимсаа асгаж байсан юм.

	Энэ овоохойд суухаас илүү

	Энэлэл зовлон байдгийг мэдэхгүй

	Энэ овоохойг гэтэл диваажин гэх юм!

	Ойд цайрах овоохойг би

	Овжиноор диваажин гэж чадахгүй

	Тэнд суурины захад намайг

	Тээж төрүүлсэн эх минь

	Жирэмсэн байхаасаа гиншин уйлж, 

	Жижигхэн хүүдээ гунигаа юүлсэн юм.

	Тэнд би диваажинд биш овоохойд өссөн, 

	Тэнд би таныг үзсэн.

	Зовлон, боолчлол, хүчир ажил, дарлал

	Залбирч мөргөх зав ч өгдөггүй юм.

	Тэнд хүчир ажил элбэрэлт эхийг минь

	Тэрсхэн залууд нь авсанд оруулсан юм.

	Тэнд бидэнтэйгээ эрхээрээ уйлдаг эрхгүй аав минь

	Тэр зовлонгоо даалгүй нөгчиж гамшиг учирсан юм.

	Тэгэхэд багачууд бид хулганын зулзага шиг тарж

	Би сургуульд ус зөөж явсан юм

	Бусад маань цэрэгт татагдаж үсийг минь хяргатал

	Баяд ноёдын ажил хийж явсан юм.

	Хайртай дүү нар минь, охин дүү нар минь

	Хорвоо та нарт хэцүүхэн биш үү?

	Зарцлагдаж, шоовдорлогдож өссөн юм.

	Зарцлагдсаар буурал болж нуруу бөгтийнө.

	Зарцлагдсаар нөгчих болно!

	Захын тэр овоохойг одоо болтол сэтгэл шимшрэн сананам.

	Эзэн тэнгэр минь, ёстой диваажин болох

	Энэ сайхан газар дээр бид там байгуулчхаад

	Тэртээ тэнгэр дэх диваажин мөрөөдөн залбирч сууна.

	Тийм л ажил бид бүтээж байна.

	Ах захастайгаа эв түнжинтэй

	Ажлыг нь тэр тамд нь бид хийж

	Ах захсынхаа газрыг хөлсөөрөө дэвтээж байна.

	Мэдэхгүй юм даа, хэрэв...

	Та өөрөө байсан бол...

	(Үнэндээ эзэн таны эрх байхгүй сэн бол

	Диваажинд ч бид гашуун зовлон амсах сан бол уу!)

	Магадгүй чи тэнгэр дээрээс

	Манийгаа харж шоолон инээгээд

	Энэ хорвоог хэрхэн захирахаа

	Эрхт ноёдтой зөвлөдөг ч юм бил үү?

	Хар л даа, чи ой байна, түүний сүүдэрт

	Ойн дунд гудас дэвсчихсэн юм шиг

	Тунгалаг цөөрөм гялтайж байна.

	Уд мод тэнд ногоорч

	Ус руу тонгойж мөчрөө угааж байна...

	Үнэндээ ч диваажин юм бил үү дээ?

	Тэр диваажин дотор чинь яаж байгааг

	Тэвчин асууж мэд л дээ!

	Дээд тэнгэрийн ариун үйлсийг

	Дэндүү магтаж хөөрөх байх аа!

	Юу нь тийм юм байх билээ дээ! Магтахгүй.

	Цус, нулимс, хараал зүхэл, 

	Цугаараа энэ дэлхий ийм юм чинь...

	Ариун юм алга, цөм бузар...

	Алдарт тэнгэр эзэнд өөрт нь ч

	Хүмүүс хараал зүхлээ илгээдэг байх гэж бодном

	 

	1850

	Оренбург

	 


ПЕРЕБЕНДЯ

	 

	Энд тэндгүй тэнэж

	Эгшиг дуугаа түгээсэн

	Сохор, өвгөн Перебендийг8

	Сонсоогүй хүн үгүй

	Өөрөө зовдог боловч

	Өрөөлийн зовлонг мартагнуулдаг

	Хуучин дуучин хүнийг

	Хүмүүс баяртай угтана.

	Түмэн зовлонт энэ хүн

	Толгой хоргодох халхгүй

	Саравч, хашааны нөмөрт

	Сар жилийг барна, 

	Саваагүй нэг нь өвгөнийг

	Санаанд ч үгүй элэг барина.

	Өдөр хоног улирах тутам

	Өрөвдөм байдал нь хүндэрнэ.

	«Царс бүү шуугь» гэж

	Цангинатал тэр аялна.

	Өнчин өрөөсөн болохоо

	Өөрийн эрхгүй санана, 

	Саравч налж суугаад

	Санаашран зовлон амсана.

	Хөөрхий өвгөн Перебендя гэж

	Хөгтэй ийм хүн бий дээ.

	Чаломын тухай дууг

	Чанга гэгч аялна.

	Хөгжөөнт бүжгэн дуу «Тагтаахайг»

	Хөөрөн дуулж гарна.

	Хөдөө хүүхнүүдтэй дайралдвал

	Хөгжөөж мөн дөнгөнө.

	Хаврын ёслолын дууг

	Харамгүй дуулж өгнө.

	Архины мухлагт залуустай

	Алиалан дуулж чадна.

	«Эзэн авгайн тухай

	Эвлэгхэн гэгч аялна.

	Хурим найрын цагт ч

	Хундага архи аргална.

	Хатуу хадамд очсон

	Хайрт бүсгүйн тухай аялна.

	«Тайгад» гэдэг дууг ч

	Таатай нь аргагүй дуулна.

	Зах зээлийн газар

	Заавал тэр очно.

	Зовлонт лазарын тухай

	Зориуд тэдэнд сонсгоно.

	Запорогийн Сечийг сүйтгэснийг

	Занан гунин дуулна.

	Анхандаа инээж эхэлснээ

	Адагт нь нулимс урсгана.

	Анхандаа уйлж эхэлснээ

	Алиалж ч бас дуусгана.

	Хөөрхий өвгөн Перебендя гэж

	Хөгтэй ийм хүн бий дээ.

	Салхи алгуур үлээж

	Саатаж талаар наадна.

	Толгодын оройд дуучин

	Тоглож дуулан хуурдана.

	Эргэн тойрон тал

	Эгээ л далай шиг мэлтийнэ.

	Эргэцэг дов сүлжилдэж

	Эх захгүй үргэлжилнэ.

	Салхи гэнэт ширүүсэж

	Сахал үсийг нь хийсгэнэ.

	Аяндаа гэвч намдаад

	Аялгуу дуу сонсоно.

	Сохор өвгөн уйлж

	Сонсох салхи дагана

	Амьтан хүнд сонсголгүй

	Аясын салхинаар тараалгах

	Эрхт тэнгэрээс өршөөл гуйсан

	Энэлэлт дуугаа дуулна

	Тэнгэр бурхныг зүрхээрээ магтаж

	Тэнгэртэй бас зүрхээрээ ярьж

	Бодол санаагаа үүлээр хөлөглөж

	Бодлогошрон гунигтай аялна, 

	Хар жигүүрт бүргэд болж

	Халин нисэж тэнгэрийг дэлдэнэ.

	Наран дээр суугаад нарнаас асуух нь

	Хаана чи хононо, хэрхэн чи босно вэ?

	Чухамдаа тэнгис хэрхэн маргахыг

	Чагнан сууж долгион сонсоно.

	Таг дуугүй байдгийн учрыг

	Тэр бас уулнаас асууна.

	Өргөн ч гэсэн дэлхий дээр

	Өөрт нь хоргодох газаргүй учир

	Тэнгэрт хүрэхийг тэр яарна, 

	Тэгээд толгод өөд авирна.

	Энэ дэлхийд хоргодох байргүй

	Энд тэндгүй тэнэдэг болохоор

	Шөнөдөө нар хаана хонодгийг

	Мэдээд авахыг тэр хичээнэ.

	Амьд болохоор нь нар адил

	Амьтан хүн түүнийг мэднэ.

	Ганцаараа уул дээр сууж

	Гайгүй тэгээд давлагаатай ярьж

	Тэнгэртэй ярих гэдгийг нь мэдвэл

	Тэнэгийг нь дуудаад хөөчихсөн байх.

	Тэнэг галзуу юм.

	Тэнэж явахдаа зохих юм.

	Тэнгисийн эргээр бэдрэг гээд

	Тэсгэлгүй түүнийг хөөчихсөн байх.

	Дуучин өвгөн маань сайн, 

	Дуулж явдаг чинь сайн.

	Уул дээр дуулдаг чинь сайн.

	Ухаан санаагаа түр ч болов хуурдаг чинь сайн

	Зүрхээ нойрсох хүртэл

	Зүг зүг нис, тагтаа минь, 

	Хүнгүй хол газар

	Хүрч дуул, тагтаа минь.

	Амьтан хүнээс хөндийрөхгүй

	Аялж дуул, тагтаа минь.

	Баян юм, ноёны үлээврийг дагаж

	Бас чи бүжиглэ, тэд бүхнийг дийлдэг.

	Хөөрхий өвгөн Перебендя гэж

	Хөгтэй ийм хүн бий дээ!

	Хуримын дуугаар эхлээд л

	Гунигийн дуугаар дуусгадаг юм.

	 

	1839

	Петербург



	
* * * Өөрөө гайхнам. Яая даа би чинь...

	 

	Өөрөө гайхнам. Яая даа би чинь, 

	Өөр хүн надад хэлж өгөх бол уу даа

	Хүн, хувь тавиланг хараагаад ч яах вэ

	Хүнд торноо алсад гэвч хэрхэн суунам?

	Хэмлэж тасалж чадах сан бол энэ гинжийг

	Хэрээрээ би хэмлэх сэн, гэвч

	Эгээ нэг хэмлэчихээр гинж хийх дархнууд хийгээгүй.

	Эгээ нэг хэмлэчихээр болд давтаагүй.

	Уралын чанд хязгааргүй талд цөлөгдсөн

	Эрх чөлөөгүй өнчин бид гунигтай!

	 

	1847

	Орын цайз



	
ШАР ШУВУУ

	Тариачин бүсгүй

	Ногоон ойн дунд

	Хар хөмсөгтэй

	Бор нүдтэй

	Хүү төрүүлжээ.

	Хүүгээ тэр

	Алчуураар ороогоод

	Хувь заяаг нь

	Бурханд даатгажээ.

	Ээж нь хүүдээ хүртээж чадахгүй

	Эрхэм сайхан бүхнийг

	Эх дагина хүүд минь хайрла! гэж

	Энэ эх залбиран өчжээ.

	Аанай л өглөөгүүр хүүгээ

	Агийн шүүсээр угаагаад9

	Үдшийн шөнөөс аваад

	Үүр цайх хүртэл

	Дуулан дуулан бүүвэйлж

	Дурлан энхрийлж суусан нь:

	«Алаг хонгор үр минь

	Амар тайван нойрс...

	Хөвч ойд очоод

	Хөхөө донгодохыг сонслоо

	Хөхөө ингэж хэллээ:

	Зуун жилийн турш

	Хүүгээ харан баясаж

	Зуурдын зовлон амсалгүй

	Хатны ёсоор жаргана.

	Амттан бүхнийг зооглож

	Алттан юмсыг эдэлнэ.

	Харахын амжил өгөлгүй

	Хайрт хүү чинь торнино.

	Зандан адил цэгцхэн

	Залуу баатар болно.

	Гоо сайхан хүү чинь

	Гоц жаргал эдэлнэ.

	Галтай золбоотой хүү чинь

	Ганцаардах зовлон үзэхгүй

	Ухаант золтой хүүг чинь

	Учирсан бүхэн шохоорхоно.

	Эзэн дээдсийн охин, 

	Эрхэм худалдаачны охин, 

	Лусын дагина хүртэл

	Хүүг чинь таална.

	Гэргий болсон бүсгүй нь

	Гэр орноо гийгүүлж

	Улаан гутал өмсөж

	Ногоон алчуур зангидаж

	Эх чамайг энхрийлж

	Эр нөхрөө халамжилж

	Сайхан яриа дэлгэж

	Саатан суух болно.

	Эх болсон та

	Эрхэмсэг байранд залраад

	Энхрий үрсээ бахархаж

	Энгүй жаргал эдэлнэ.

	Энэ уужим хорвоод

	Эх Украин даяарт

	Энхрий ганц үртэй чинь

	Эгнэх хүн үгүй.

	Тийм хүн төрөхгүй.

	Тэнцэх эр гарахгүй

	Хүүг минь харан бахархах

	Хүн олон соёрх!...

	«Эрх жаргалыг хүү чинь

	Энэ биеэрээ олно» гэлээ.

	 

	* * *

	 

	Хөхөө минь, хөхөө минь

	Яах гэж чи донгодно вэ?

	Хөөрхий эхэд юундаа

	Зуун нас амлана вэ?

	Энэ хорвоо гэдэгт чинь

	Эрх жаргал байдаг юм уу?

	Эрх жаргал байвч

	Эгэл олонд хүрдэг юм уу?

	Тэртээ алсаас эх

	Тээж төрүүлсэн үрстээ

	Эрх чөлөө, жаргалыг

	Ээрэн хэзээ олж байлаа...

	Замтай замгүй хаа ч

	Заларч явдаг гай

	Хүн байдаг газраас

	Хөндийрөх ёсон бий билүү!

	Цэцгийг нар ивээх шиг

	Хүүгээ эх энхрийлж

	Цэнгэлтэй сайхан суутал

	Ханилсан эр нь нөгчжээ.

	Хэдийгээр эх залуу ч

	Хэзээний бэлэвсэн болчхоод

	Хүүгээ асран тэжээх

	Хүчир бэрхтэй болжээ...

	Хөөрхий эх гаслан

	Хөршөөсөө хэрхэхийг асуувал

	Ацгаар ажил хийх шиг

	Ашигтай юм үгүй гэжээ...

	Орон гэрээ орхиж

	Олз омог хайж

	Зарц болон одсон ч...

	Заяа золыг олсонгүй

	Өдөр шөнөгүй зүтгэж

	Эзний татвар төлнө...

	Хүүгээ сургуульд оруулж

	Эрдэмтэй хүн болгох гэж

	Хураасан гурван янчаанаараа

	Хантааз авч өгчээ.

	 

	* * *

	 

	Бэлэвсэн эмийн гашуун зол

	Бэрхтэй бөгөөд барагдашгүй

	Зол жаргал чи

	Зоргоор хаана тэнэнэ вэ?

	Саруул гэгээн өдөр ч

	Самуун хэцүү цагт ч

	Ноорхой тэнүүлчийн ёсоор

	Нозоорон тэнэж явна уу, чи?

	Баяд ноёдын төлөө бол

	Байгаа энэ ус

	Уулын оргилд хүртэл

	Урсан очихдоо баяртай

	Хоосон хүний төлөө

	Хотгор хонхор газар ч

	Хуурай байдаг болохоор

	Худаг ухах гэж бэрхтэй!

	Удамт баячуулын хүүхдүүд

	Уд мод шиг өсөцгөөнө.

	Бэлэвсэн эмийн ганц үр

	Өнчин янзага шиг бэдэрнэ.

	 

	* * *

	 

	Өнчин хүү өсөөд

	Өнөө бэлэвсэн жаргажээ.

	Эрдэм ном ихтэй

	Эгэл шулуун зантай

	Зураг адил гоо

	Золбоот эр болжээ.

	Элдэвт санаа зовохгүй.

	Эрх дураараа аятай

	Бэрх бүхэн арилж

	Бэлэвсэн эм жаргалтай

	Бэлэвсэн эмийн хүүг

	Бүсгүйчүүд сэм ширтэж

	Үзэмжит алчуураа зэхэж

	Үзэсгэлэнтэй харагдахыг бодно.

	Баян тансаг охин

	Гайгаар сэтгэлтэй болж

	Үнэндээ залуу эрийг

	Үнсэж амжаагүй боловч

	Дурдан алчуураа талаар

	Дурсган хүүд өгчээ.

	Учир нь гэвэл тэдэнд

	Урдаас нь гай тулгарчээ.

	Тэнгисийн цаанаас гай

	Тэднийг яг гэтэж

	Ой дамжин отож

	Тал зүсэн этэж

	Адаг сүүлд нь тэднийг

	Аргагүй л урхидан авчээ.

	Гавшгай эрчүүдийг татаж

	Гав дөнгө зүүж

	Харгуй замыг дагуулан

	Хотын зүг аваачжээ.

	Нөгөөх бэлэвсэн

	Нулимс асгаруулан дагаж

	Энэлсэн эхчүүдийн хамтаар

	Эдний хойноос явжээ.

	Харанхуй шөнө бууж

	Харуул манаа гаргаж

	Хайрт эхийг хүүд нь

	Хавьтуулахгүй хөөж байжээ.

	Цэрэгт татаж үсийг нь хяргахаар

	Цөмийг хатуу шалгажээ.

	Баяд ноёдын хүүхэд л

	Баахан тэнцэхгүй гарчээ.

	Ноёд, баядын хүүхдэд

	Ноцтой шалтгаан мундах биш, 

	Нэгний нь цээж өргөдөж

	Нөгөөгийн нь нуруу бөгтөрдөж

	Баяны дөрвөн хүү

	Баяр хөөртэй буцжээ.

	Бэлэвсэн эмийн ганц хүү

	Бэлхнээ нэг тэнцжээ!

	 

	* * *

	 

	Аяа хөөрхий эх

	Ахиад л гэрээ орхиж

	Баян еврейд зарагдаж

	Барлаг зүдүү аж төржээ.

	Хөлс гэх юмгүй

	Хүчир хүндийг амсжээ.

	«Авгай чи хөгширч

	Ажил хийж чадахаа больж» гээд

	Эзэн тэнгэрийг бодож

	Эрхбиш гол зогоох

	Хоол умдны шавхруу

	Хог дээр хаях зүйлийг

	Дундаршгүй зовлонт эхэд

	Дуртай дургүй өгчээ.

	Баян ноён хүнээс

	Балга ус гуйсанд орвол

	Төөрөг муутай хүн

	Төрөөгүй байсан нь дээр юм

	Улаан мөнгө хураасаар

	Нэг янчаан болгоод

	Учирсан ганц үрдээ

	Захидал бичин илгээж

	Эвий хөөрхий эхийн

	Энэлэн зовох нь хөнгөрчээ.

	Нэг жил өнгөрөв

	Хоёр жил болов.

	Хойд жил ч өнгөрөв.

	Арван жил ч болов

	Хайрт хүүгээс нь гэвч

	Хариу ер ирсэнгүй

	Чих тавин чагнавч

	Чимээ сураг гарсангүй.

	Хатаж шаналсан эх

	Хар цүнх үүрэн

	Амьтан хүнд хараалган

	Айлын нохой шуугиулан

	Тосгоноос гарч оджээ.

	Тосгондоо эргэхээ больжээ.

	Хүрээ хашааны цаана

	Хүүгээ хүлээн хүлээн

	Он жил элээн

	Олон жил суужээ.

	Нуруу нь бөгтийж

	Нүүр нь харлаж

	Хүн таних аргагүй

	Хөгшин чавганц болжээ.

	Хэрмэл гуйланч хөгшнийг

	Хэн ч таних билээ дээ

	Өдөр шөнөгүй

	Өглөө үдэшгүй

	Залхалгүй хүүгээ

	Зам сахин сууна...

	Тэнхээ тамираа тасартал

	Тэртээ талыг ширтэнэ...

	 

	* * *

	 

	Амраг ганц хүү нь

	Алга, бас л алга...

	Үдшийн цаг нуур дээгүүр

	Үлээх салхи ороонгыг ганхуулна.

	Үдшийн хоолоо эх зэхэж

	Үр ганцаа талаар хүлээнэ.

	Үдшийн цаг нуур дээр

	Үелзэх зэгс сэм ганхана

	Харанхуй ойд бүсгүй

	Хайртыгаа талаар хүлээнэ.

	Эх нь гэртээ уйлна.

	Энхрий янаг нь ойд уйлна.

	Уйлж уйлж залуу бүсгүй

	Үүрээр гунин дуулав.

	Уйлж уйлж буурал эх

	Үүрээр цурхиран гасална.

	Залбирангаа цурхирна.

	Цурхирангаа залбирна.

	Энэ хорвоогийн юмсыг

	Эх захгүй хараана.

	Эхийн санаа үрд

	Эхээ хүү зовооно!

	 

	* * *

	 

	Хатанги хахир гараа

	Тэнгэр өөд сарвайна.

	Хар толгойдоо гомдож

	Хайрт хүүгээ дуудна.

	Эсхүл мөргөлөө орхиж

	Энэлсэн нулимсаа урсгаж

	Таг дуугүй болоод

	Талын замыг ширтэнэ.

	Цэрэг хүүг минь үзээгүй би гэж

	Цээргүй уулзсан бүхнээс асууна.

	Үзээгүй, үзээгүй гээд хүмүүс

	Үнэндээ сэжиглэн тойрно.

	Уйлан гиншихээ эх болиод

	Ухаан санаа нь уймран солиорчээ.

	Өдөржин нэг газраа гөлрөн суугаад

	Өөрийнхөө хүүг санан солиорчээ.

	Хүйтэн чулууг зүрхэндээ наагаад

	Хүү минь гэж энхрийлэн таална.

	Эсхүл бас хараан загнана.

	Элдэв бусаар ийнхүү аашилна.

	Эсхүл нулимс урсган

	Энэ дууг аялна.

	«Хорт могой гэр шатааж

	Хонгор үрсийг будаагаар тэжээж

	Цагаан алчуур дэлгэж байна.

	Хөх галуу нисэж байна.

	Хөх галуу дээшлэн дээшлэн ниснэ.

	Хөх галуу дөрөв дөрвөөрөө ниснэ.

	Нисэн ниссээр хөндийд орно.

	Толгод дээр бүргэд сууна.

	Толгод дээр шөнийн цагт

	Хасгийн нүдийг бүргэд тоншино.

	Амраг хүүхэн үүр цайтал

	Аянд явсан нөхрөө харуулдана».

	 

	* * *

	 

	Хог дээгүүр тэнэж

	Шаазангийн хэлтэрхий цуглуулна.

	Хүүдээ бэлэг зэхэж байна гэж

	Хөөрөө эх ярина.

	Үдэш шөнийн цаг

	Үс гэзгээ сэгсийлгэж

	Хамаа намаагүй дуулан

	Хаа сайгүй тэнэнэ.

	Нойрт саад хийлээ

	Ногоо өвс давтлаа гэж

	Хүмүүс түүнд уурлана.

	Хөөрхий эхийг ад үзнэ.

	Өглөө босмогцоо хүүхдүүд

	Өнөө эхийг саваа барьж элдэнэ.

	Шаналж солиорсон эхийг

	Шар шувуу гэж шоолно.

	 

	1844 он тавдугаар сарын 6.

	Петербург

	 


КАТЕРИНА

	(Найраглал)

	 

	1838 оны дөрөвдүгээр сарын 22-ны тэмдэглэлт өдрийг тохиолдуулан Василий Андреевич Жуковскийд дурсган бичив10.

	 

	I

	Харь газрын хаант оросын

	Хар элэгтэн баян даргад

	Халуун зүрхнээсээ дурлаж болохгүй

	Хамаг сэтгэлээ илчилж болохгүй.

	Үнэн сэтгэлээсээ дурласан болж

	Ухаан санааг чинь татаж ашиглаад

	Огт санамсаргүй янаглаж байтал чинь

	Ор сураггүй алга болчихдог

	Олиггүй явдалтан тэр мөн.

	 

	Хэтийн санааг чинь таньж мэдээгүй

	Хээнцэр охин хойноос нь сураглаад ч

	Хаашаа явсныг нь олж ядаад

	Хоосон гаслан амьдаар хатаад

	Хонгор хайрт эхээ зовоож

	Хотол олондоо ад үзэгдэж

	Эзгүй хээрт хөөгдөн гарч

	Ганц бие шаналан тарчилж

	Газрын холд амьдаар хатдаг.

	 

	Харь газрын хаант оросын

	Хар элэгтэн баян даргад

	Халуун зүрхнээсээ дурлаж болохгүй.

	Хамаг сэтгэлээ илчилж болохгүй.

	Үнэн сэтгэлээсээ дурласан болж

	Ухаан санааг чинь татаж ашиглаад

	Огт санамсаргүй янаглаж байтал чинь

	Ор сураггүй алга болчихдог

	Олиггүй явдалтан тэр мөн.

	Эцэг эхийнхээ ариун сургаалыг

	Энхрий Катерина ухаандаа шингээлгүй

	Элэг зүрхний хайраасаа болж

	Алсаас яваа орос даргад

	Амраг сэтгэлээ бүрэн даатгаад

	Зуны цэцэрлэгт зугаацан гүйж

	Зүрхний амрагаа тэврэн сууж

	Зовлон зүдрэлээ бүрэн мартаж

	Жаргал цэнгэлээ эдэлж байжээ.

	Орон гэртээ унтаж бай гэж

	Онцгой сэтгэлээр эх нь үглэвч

	Дурлалд автагдсан жаахан Катерина

	Дурласан хүнтэйгээ учирсан газраа

	Даарч хөрөхийг бүрэн мартаад

	Хайрт хонгороо тэврэн таалж

	Харанхуй шөнийг хурдан өнгөрөөж

	Хэлээд ирдэггүй хийсээд ирдэг

	Хэцүү зовлон ойртон байгааг

	Урьдаас сэргийлж огт анхааралгүй

	Олны яриаг чихэндээ сонсолгүй

	Олдсон жаргалдаа ухаанаа захируулж

	Өдөр хоногийг өнгөрөөж байжээ.

	Амраглаж суусан идэр нөхөр нь

	Алсын моринд дөрөөлөн мордож

	Аян дайнд хөдөлсөн хойно

	Жирэмсэн хоцорсон жаахан Катерина

	Жигшүүрт хоцрогдмол заншилд захирагдан

	Өргөн алчуураар толгойгоо ороож11

	Өнгө царайгаа буруулах болжээ.

	Хайрт нөхрөө дурсан байж

	Хагацлын нулимс урсган сууж

	Харласан дотроо тайтгаруулдаг байж.

	Хавийн амьтанд хэлэгдэж явж.

	 

	Толгой мөрөн дээр байсан цагт

	Түмэн саадыг биеэр туулж

	Амраг чамтайгаа уулзана гэж

	Алс газар явахын өмнө

	Цэргийн даргын хэлсэн үг

	Цээж зүрхэнд хадаатай хэвээрээ!

	Орос даргад сэтгэлээ булаалгасан

	Охин Катеринаг харсан улсууд

	Хойгуур урдуур тойроод гарахдаа

	Хов жив шивнэлдэн хөөрөлдөнө.

	Эр нөхрөө мөрөөдсөн Катерина

	Энгэр дүүрэн нулимстай харагдана.

	Энхрий жаахан үзэсгэлэнт охид

	Энд тэндгүй зугаацан явцгаана.

	Шаналсан сэтгэлээ зугаацуулахын тулд

	Шөнийн харанхуйд Катерина босоод

	Сэнжтэй хувингаа гартаа бариад

	Сэмхэн гадагшаа усанд явахдаа

	Ургаа моносны ёроолд зогсоод

	Уянгын дууг эгшиглэн дуулахад

	Уйтгарт аяын гунигт чимээнд

	Уяран найгана монос мод

	 

	Учирсан хонгороо олж харалгүй

	Орон гэртээ Катерина ирээд

	Огт шаналсан шинж гаргалгүй

	Шинэхэн алчуураар толгойгоо ороогоод

	Цэвэрхэн цонхыг нэвтлэн ширтэж

	Сэтгэлийн амрагаа мөрөөдөн хүлээнэ.

	Хоног өдөр өнгөрсөөр л байна

	Хонгор нөхрөө хүлээсээр л сууна.

	 

	Ургах залуу Катерина охины

	Ууц нуруу шархиран өвдөхөд

	Урт хөшигний цаана хэвтэж

	Ухаа алдтал шаналан тарчлаад

	Хүч тамираа бүрэн дуусаад

	Хүний асрамжид түр оров...

	Хүнд зовлон намжсан хойно

	Хөөтэй зуухны хажуу талд

	Хөдсөн өлгийтэй хүүхэд харагдана.

	Амьтан хүний мууд дуртай

	Айл зэргэлдээ ховч эмс

	Алиа Катеринын эхэд ирж

	Аль муугаар хор маажин:

	«Газар холын орос дарга

	Гэр орноор чинь хэсүүчлэн явж

	Үзэсгэлэнт төрсөн охиныг чинь үймүүлж

	Ой модоор сэлгүүцсэний үрээр

	Хоноцын хүү төрүүлсэн охин чинь

	Өдөр шөнөгүй өлгий хөдөлгөж

	Өнчин үрээ бүүвэйлж байна...

	Өөдгүй чиний завхай явдлын

	Үр нөлөө биш үү?» гэжээ.

	 

	Гэнэн хонгор Катеринад тохиолдсон

	Гэнэтийн энэ бэрх зовлон

	Хов жив хөөцөлдөгч та нарт

	Хойчийн өдөр учрах болтугай.

	 

	Харанхуй гасланд халгүй нэрвэгдсэн

	Хайрт хонгор Катерина минь.

	Үнсэж энхрийлэх эцэггүй төрсөн

	Өнчин ганц нялх үртэйгээ

	Унтаж хонох гэргүй байж

	Орчлон хорвоог яаж өнгөрөөнө өө?

	Олдсон насаа яаж барна аа?

	Аав ээж чинь аашилж загнаад

	Амар заяа үзүүлэхээ байлаа.

	Хар элэгтэн харийн хүн шиг

	Халамж хайргүй суух боллоо!

	Нялхарсан зөөлөн биетэй Катерина

	Найган ганхсаар хөл дээрээ босоод

	Алиа хүүгээ элгэндээ тэвэрч

	Алсын зам руу ширтэн сууна.

	Холд зурайсан зам дагуулан

	Хоёр нүдээ чилтэл ширтэвч

	Аяны хүнээс сураггүй болохоор

	Арга тасарч мэлмэрэн мэгшинэ.

	Олон түмнээс айж ичихдээ

	Өдрийн цагт гэртээ хоргодоод

	Үдшийн шөнөөр гадагш гарч

	Өнчин үрээ элгэндээ тэвэрсээр

	Өнгөт цэцэрлэгээр зугаацан явахдаа:

	«Энд би хүлээн сууж

	Энхрий түүнтэйгээ уулздаг байснаа

	Эх чинь яаж мартах вэ?...» гэж

	Эрх хүүдээ шивнэн хэлнэ.

	Жимст мод найган цэцэглэх

	Жаргалтай дэлгэр зуны цагт

	Багсгар ногоон цэцэрлэгт очсон

	Бага жаахан Катерина бүсгүй

	Амраг нөхрөө хүлээж байхдаа

	Аялан цэнгүүлдэг дуугаа дуулахгүй

	Хагацлын гунигт бодолд автагдан

	Хавийн хүнд муу хэлэгдэж

	Өнгө царай нь өгөр дааж

	Өдөр хоног өнгөрөөх болжээ.

	Арга тасарч цөхөрлөө барахдаа

	Аман дотроо аяархан шивнэж:

	Хар хөмсөгт хань нөхөр минь

	Хаа газар явна вэ чи?

	Харьж ирэх болоогүй юу гэнэ.

	Хар хөмсөгт ханилсан нөхөр нь

	Үнэнч сэтгэлт Катерина охин

	Өштөн дайсны доог болж

	Өнөр жаргал үзэхгүй явааг

	Олж сонсохгүй алсад аялна.

	 

	Өнчин үрээ элгэндээ тэвэрсэн

	Өсөх насны Катерина охин:

	Эр нөхрөө үхсэн болов уу?

	Эх нутагтаа буцаж хариад

	Өөр ханьтай болсон болов уу? гэж

	Элдэв янзын бодол бодно.

	Хүсэлт залуу тэр нөхөр нь

	Хүний газар зовлон үзэлгүй

	Хөөрхий Катеринаг дурсаж саналгүй

	Амин хувиа ихэд хичээж

	Амьд мэнд хэсүүчлэн явавч

	Унтаршгүй дурлалтай шантаршгүй зоригтой

	Үзэсгэлэнт гоолиг Катерина шиг

	Охин хүнийг олж харсангүй.

	Газрын холд ганцаараа хоцорч

	Гашуун нулимсаар сэтгэлээ тайтгаруулж, 

	Хэлтний амны зугаа болж

	Хөлтний замын гишгүүр болж

	Энхрийлж хайрлах эцэг эхгүй

	Элдэв амьтанд ад үзэгдэж

	Эвий Катерина доройтож явав.

	Энэ үед нөгөө дарга

	Өөр замаар нутаг буцаж

	Ор сураггүй алга болов.

	 

	 

	II

	Төрсөн эцэг нь толгойгоо барьж

	Түмэн янзын бодолд орж

	Ууртай байдлаар хөмсөг зангидаж

	Уруу царайлж барсайн сууна

	Нөхрийнхөө хажууд наалдан суусан

	Настай эмгэн нулимс дуслуулан

	Зангирсан хоолойгоор түгдрэн хэлэх нь:

	— Ханилсан нөхөр чинь хаяж орхиод

	Харь газар тонилоогүй бол

	Найз нөхдөө дуудан цуглуулж

	Найр хурим хийх юм биш үү?

	Учирсан нөхөр чинь ор сураггүй болж

	Орон нутагтаа харьсан байна.

	Одоо чи эндээс зайлж

	Аз жаргалаа алсаас хай!

	Аав ээжийнхээ тухай дурсаж

	Амьтан хүнд битгий хэлээрэй!

	Алтан дэлхийд чамайг төрүүлсэн

	Арчаагүй муу эх би мөн.

	Ийм хэрэг болохыг мэдсэн бол

	Эрт чамайг ус руу хаячих байсан...

	Тэгсэн бол чи тарчлахгүй

	Түмэн зовлон амсахгүй байсан...

	Арван сар гэдсэндээ тээж

	Ангир уургаа шимүүлэн байж

	Атар газрын ариун цэцэг шиг

	Арчлан өсгөсөн охин минь

	Өөдгүй хэрэг юунд үйлдэж

	Олны дунд нэрээ гутаав даа?...

	Харь холын Москва чиглэж

	Хадам садантайгаа нүүр учирч

	Хувь заяагаа өөрөө шийдэж

	Хар аминыхаа жаргалыг бод!

	Хайрт эхдээ аашилдаг шигээ

	Хар элэгтэнд бүү авирла!

	Эх орондоо буцах замыг

	Эрж бусдаас бүү сурагла!...

	Хөгшин болсон муу эхийг чинь

	Хөрст дэлхийгээс хагацах үед

	Хүрз шороогоор булах бол уу?

	Хагацлын нулимс хэн дуслуулж

	Хайрлаж намайг үзэх бол оо?

	Ерөөлт моносыг хэн тарьж

	Явдал замд минь үдэх бол уу?

	Эрхтэн махбодоос тасран төрсөн

	Энхрий хайрт охин минь

	Эх орноосоо хагацан салж

	Энх жаргалаа хайх замдаа

	Эргэж буцахгүй түргэн шилж!

	Очсон газраа жаргалтай учраарай!

	Олон түмэндээ хайрлагдаж яваарай! гээд

	Настай эх гуйван дайвж

	Нөхрийнхөө хажууд ухаангүй унав, 

	Эцгийн царай харлан хувьсаж

	Эргэж ширүүнээр охиноо хараад:

	— Юунд чи зогсоод байна вэ?

	Яваад одоохон далд ор! гэхэд

	Охин Катерина өвдөг сөгдөн

	Уйлан мэгшиж үглэн хэлэх нь:

	— Буруу хэрэг үйлдсэн намайгаа

	Болдог бол өршөөж хайрла!

	Эргүү намайгаа хайрлан зэмлээд

	Энэ удаа гэртээ үлдээгээч!.. гэсэнд

	Охиныхоо үгийг сонссон эцэг

	Улам уурлаж ширүүн хараад:

	— Бурхан багш өршөөн хайрлаж

	Буянтай цэнгэлтэй золгуулах болтугай!

	Одоо түргэн эндээс зайлж

	Очих замдаа зоригтой ор! гэв.

	Өвдөг нугалсан Катерина өндийж

	Өргөн дэлхийдээ залбиран мөргөөд

	Үүд хаалгаа онгойлгон гарахад

	Хоёр хөгшин хойноос нь харсаар

	Хуучин овоохой өнчрөн хоцров.

	Алсыг зүглэх Катерина охин

	Атга шороо авч өвөрлөөд

	Адаг сүүлд нь аяархан дуугаар:

	— Энхрий хайрт эх орондоо

	Эргэж ирэхгүйгээр би явлаа.

	Аль тохиолдох хүний нутагт

	Амь насаа барах боллоо.

	Нарт ертөнцөд төрснөөс хойш

	Нандин жаргал эдлээгүй өнгөрсөн

	Арчаагүй миний амьдралын тухай

	Амьтан хүнд сонсгон дуулгалгүй

	Танихгүй хүний сэтгэл санаанд

	Таалалгүй зүйлийг төрүүлэхгүйн тулд

	Өөдгүй амьдралтай миний тухай

	Олон зүйлийг битгий хэлээрэй гэж

	Орон гэрээсээ хөөгдсөн Катерина

	Өнчин үрээ харан хэлээд:

	Гон бие минь хоргодон амьдрах

	Гэр орон олдох болов уу?

	Шуугин урсах голын усанд

	Шумбан орж үхэхээс илүү

	Аз жаргал би олохгүй нь

	Ачит хонгор миний хүү

	Аав ээжгүй өнчрөн хоцорч

	Амьтан хүнд ад үзэгдэх байх! гээд

	Нүднийхээ нулимсыг бөөнөөр унагааж

	Нялх хүүгээ элгэндээ тэвэрч

	Нүүр царайгаа далдлан боогоод

	Харц замхарсан холыг чиглэн

	Хонгор Катерина гунигтай алхана.

	Хээр талд хүрч очоод

	Хэт нутгаа эргэн хараад

	Энгэр дүүрэн нулимс дуслуулж

	Энгүй ихээр гашуудан уйлах нь

	Өргөн дардан замын тоосонд

	Өнгөт навчаа булуулан торойх

	Өнчин ганц улиас шиг харагдана, 

	Хацрыг даган мэлмэрэн урсах

	Хагацлын гашуун усан нулимс

	Харанхуй шөнөөр усан хяруу шиг, 

	Хавь ойрыг услан дэвтээхэд

	Эвий Катеринын нүдний харц

	Элий балай харанхуй татаж

	Балчир хүүгээ чанга тэвэрч

	Булбарай хацрыг нь хайрлан үнсэнэ

	Ухаан санаа бүрэн суугаагүй

	Өнчин хүү гараа гаргаад

	Эхийнхээ мээмийг маажин тэмтэрч

	Элдэв юм шулганан хэлнэ.

	Уулын цаагуур нар шингэж

	Үдшийн харанхуй болох үеэр

	Харсан зүгтээ хурдлан алхалж

	Холын холд далд оров.

	Хойно нь хоцорсон тосгон айлууд

	Хоорондоо бөөгнөрч удаан ярилцавч

	Хуучин цагийн танил дууг

	Хоёр чихэндээ сонсохоо байжээ.

	Алтан дэлхийд амьдрагч хүмүүс

	Аль мууг өөрсдөө үйлдэж

	Нэг нэгнийхээ ул шагайж

	Нас аминдаа хор хүргэж

	Олон янзаар амьдран өнгөрөөдөг нь

	Орчлон хорвоогийн жам ёс юм.

	Өнчин ганц биетэй хүмүүст

	Орон гэр олдохгүй байдаг нь

	Онц бэрхтэй олиггүй хэрэг мөн.

	Хөрөнгө чинээгээр баян хүн

	Хөрст дэлхийн эзэн байхад

	Ядуу хоосон энгийн ардад

	Явах газар хязгаартай байдаг нь

	Амь насанд аюул ихтэй

	Өдөр шөнөгүй мөрөөдөн сурагласан

	Өнөр сайхан зантай хүмүүсийг

	Өнгөт ертөнцөөс хэчнээн хайвч

	Хэзээ ч та нар олж харахгүй.

	 

	Хөрст дэлхийд оршин байдаг

	Хүндэт сайхан хувь заяаг

	Хөдөлмөрчин олны эрх чөлөөг

	Хаанаас яаж олох вэ?

	Алт мөнгөөр биеэ хучсан

	Аагтай баян хүмүүс байвч

	Ард олны хувь заяа.

	Амар жаргах эрх чөлөөг

	Аль болохоор устган үгүйсгэж

	Арчаагүй ядуу хоосон амьдралаас

	Алс байхыг үнэнээс хичээдэг

	Эд хогшилд дуртай тэд

	Эзэн захирагч болохыг хүсдэг.

	Олддоггүй бэрх хувь заяаг

	Усан нулимсанд урсган сөнөөж

	Үзэгддэггүй нандин эрх чөлөөг

	Урам зоригоор байлдан олоход

	Баяртай хөгжилтэй, баян жаргалтай

	Бат сайхан эрх чөлөөтэй

	Цэнгэлт цагтай бид учирна!

	 

	 

	III

	Шигүү ой нам гүм унтаад

	Шар шувуу орилон хашхирч

	Од мичид гялалзан гялбаж

	Алс замын хажуу талаар

	Амьтан сүүдгэнэн гүйнэ!

	Жаргал зовлонд өдөржин автагдсан

	Жирийн олон ард түмэн

	Учирсан биеийн зовлонг тайлахаар

	Унтаж амраад таг чимээгүй.

	Харанхуй шөнийн өлгийд орсон

	Хамаг амьтан нам нойрсоно.

	Бага жаалхан Катерина охин

	Байрлах газар олсон болов уу?

	Талын дундах өвсний ёроолд

	Танхил хүүгээ бүүвэйлж сууна уу?

	Ховдог чононд хоргоолгон хашуулж

	Холын нарсанд хоргодоо болов уу?

	Хөрст дэлхийд чи төрж

	Хүнд зовлонд дарагдахын оронд

	Өнгөт ертөнцийн барааг харалгүй

	Өнө эрт тонилсон нь дээр байх сан

	Харсан зүгтээ далд орсон

	Хайрт Катерина зовлонгоос салахгүй

	Халуун элсэнд борвио шигтгэж

	Хар элэгтэнд ад үзэгдэж

	Хүйтэн өвлийн шуурганд цохиулж

	Хөдөө хээр тарчлах төлөвтэй...

	Урьдын ханилсан нөхөртэйгөө учирвал

	Өчүүхэн үрээ үнсэж таалах уу?

	Үргэж зугтаад алга болох уу?

	Ханилсан нөхөртэйгөө Катерина уулзвал

	Хамаг зовлонгоо мартах сан.

	Хайрт түүнийхээ энэрлийг хүлээж

	Халамжтай тайвнаар амьдрах сан.

	Энэ бүхнийг эргэцүүлэн бодохоо

	Энэхэн зуур хойш тавиад

	Нийслэл Москва орох замын

	Нарийн төвөгтэйг асууж мэдье.

	Москва хүрэх аяны зам

	Мундахгүй олон саадтай учир

	Санан бодоход зүрх цохилж

	Сайхан бүхэн бүдэг болдог, 

	Алс Москва орох замыг

	Алхалж гишгээд насандаа хэмжихгүй

	Аймшигт холыг би андахгүй!

	Хэрэг болгож улсуудад яривал

	Хэзээ ч гэсэн тэд үнэмшихгүй:

	«Явган хүн хүрдэггүй газар

	Ертөнц хорвоод ер байхгүй!

	Амны зоргоор худал хэлж

	Амьтан хүнийг мэхэллээ» гэх байх.

	Ухаанд орсон болгоноо

	Уудалж цөмийг ярихаа байя!

	Оюун төгөлдөр олон та нар

	Учрыг тунгаахаа өөрсдөө мэдээрэй!

	Харанхуй зовлонд нэрвэгдээгүй хүн

	Хавь ойрд ховорхон болжээ.

	Эрхэм та нарт элдвийг ярьж

	Энх санааг чинь зовлонтой учруулж

	Харанхуй шөнө аймшигт зүүдийг

	Хар ухаанд чинь төрүүлэхийн оронд

	Уншигч та нарыг угтан хөтөлж

	Урт дардан замд оруулж

	Угийн баатар Катеринатайгаа учруулъя.

	 

	Шуугин урсах Днеприйн цаадах

	Шулуун замаар Киевийг чиглэн, 

	Худалдаа хийх тариачин хүмүүс

	«Хүүрийг сахисан шар шувуу» гэдэг

	Хүчит дууг нижигнэтэл аялж

	Хөвчийн ойг зүсэн явна.

	Алсыг чиглэсэн тариачдыг амдан

	Аян замд зовж гуньхарсан

	Залуу эхнэр ичсэн маягтай

	Зам дагуу айсуй харагдана.

	Тэр эмэгтэй хоёр мөрөндөө

	Таар шуудай навсайлган углаж

	Унтаа хүүгээ баруун гартаа тэвэрч

	Урт таяг зүүн гартаа тулжээ.

	Худалдаачин тариачинтай зэрэгцэх үед

	Хүүгээ хучин, олноос далдлаад:

	— Алс газрын Москва орох

	Аяны зам аль вэ? гэхэд

	— Энэ замаар яваад байвал

	Эрхбиш нэг хүрэх болно гэв.

	— Хүрэх газар чинь хол уу? гэж

	Хөндлөнгийн тариачин Катеринаас асуув.

	— Москва орохоор мунгинаж явна.

	Мөд хүрэх төлөв байна уу?

	Өнчин үр минь өлсөж байна

	Өл залгах юм хайрла гэж

	Атга чимх юм гуйсандаа

	Аргагүй Катерины зүс улайгаад

	Гашуун нулимсаар хацраа будаад

	Газрын холыг чиглэн хөдлөв.

	Бровары тосгоноос боов авч

	Булбарай хүүдээ бэлэг болгоод

	Эрэлд гарсан эвий Катерина

	Элдэв хүнээс зам асуусаар

	Айлын хашааны ёроолд хонож

	Амраг хүүгээ бүүвэйлэн саатуулж

	Мянган зовлонг тоочин санаж

	Мэгшин уйлж зовсоор явна.

	 

	Хаант оросын цэргийн эрхтнийг

	Хожмын өдөр хайхгүйн тулд

	Орон гэрээсээ хараалган хөөгдөж

	Олны дунд тэнүүчлэхгүйн тулд

	Осол гэнэдэлд бүү ороорой!

	Өнгө зүст охид та нарт

	Онцолж би үүнийг захья!

	 

	Энэ ертөнцөд хэн нь шаналж

	Элдэв зовлон эдлэх ёстойг

	Бурхан тэнгэрээс бүү асуу!

	Бусдын ховд хавчуулагдах нь тэр!..

	Харанхуй зовлонд дарагдсан хүмүүс

	Хатсан өвс шиг найган байна.

	Халуун нарны илчит гэрэл

	Өнчин хүнийг ивээхгүй байна.

	Угаас хүний чадал хүрвэл

	Улаан нарыг эвдлэн хаяж

	Зовлонт хүний нулимс хатаалгахгүйг

	Зориг шамдан оролдох сон билээ.

	Ямар ч хэрэг үйлдээгүй ядуучууд

	Яагаад ингэж тарчилдаг билээ?

	Хоосон хүний хагацал зовлонг

	Хайхрах хүн хаачсан юм бэ?

	Хамгаалж харах хүнгүй болсон

	Харц ядуу энгийн ардууд

	Зовлонгийн бэрхийг нуруундаа үүрсээр

	Зол жаргал мөрөөдөн байна...

	Хар санаат хүний дэргэд

	Халуун нулимсаа дусааж

	Хамаг зовлонгоо бүү тооч!

	Хавдарт нүдээ харуулахгүйн тулд

	Харанхуй шугуйд ганцаар гасалж

	Үүрийн гэгээ мандахаас урьдаар

	Усаар угаан цэвэрлэж бай!

	Угаагдсан нүүрийг хэн элэглэж

	Улсын дунд дооглон инээх вэ?

	Байдаг нулимсаа чи урсгаж

	Багтарсан цээжээ онгойлгож яв!

	Хаант оросын ховдог дарга

	Хайрт Катеринаг доромжлон ашиглаад

	Энэрэх сэтгэлгүй хаячхаад явснаас

	Ийм зовлон түүнд тохиолдсон.

	Хүйтэн дотортой гаднын хүмүүс

	Хөөрхий Катеринаг хажуугаас хараад:

	«Шалиг завхай явсан хойно

	Шаналж зовох нь түмэн зөв!» гэлцэнэ.

	Харь газрын орос даргыг

	Хайж шаналах зовлонгоос зугтаж

	Хар санаа тэвчээртэй явцгаа!

	Хөндлөнгийн айлын хаалга дэрлэж

	Хүйтэн шөнийг Катерина өнгөрөөгөөд

	Үүрийн гэгээтэй уралдан босоод

	Удамт Москваг зүглэсээр явтал

	Хахир өвлийн жиндүү сарууд

	Харанхуй манангаар угтан ирэхэд

	Уранхай дээлтэй ноорхой гуталтай

	Уяхан сэтгэлтэй эвий Катерина

	Өвлийн хүйтэнд дагжин чичирч

	Харсан зүгтээ алхсаар явтал

	Хавийн газар бараа сүүдгэнэхэд

	Ханилсан нөхрөө мөн байх гэж

	Царай зүсээ баясгалантай болгоод

	Цантсан нүдээ бүлтийлгэн харж

	— Хар хөмсөгт миний Иваныг

	Харж үзсэн хүн байна уу? гэхэд

	— Харж үзсэн хүн алга аа! гэлцээд

	Өөр хоорондоо шоолон инээж

	Өөдгүй үгээр хор маажин:

	— Эр цэрэгт дурласан охин

	Ийм зовлонд учирдаг юм! гэхэд

	Хүйтэн жаварт хацраа хайруулсан

	Хөөрхий Катерина хойноос нь хараад:

	— Бэрх зовлонд учирсан намайгаа

	Болгоож хайрлаач олон минь! гэв.

	— Элдэв юманд санаа зоволгүй

	Эрс шулуунаар урагшлан явж

	Эцэг Иваныг хайгаад үзье

	Эрхбиш уулзах бэлэгт цагт

	Эцэгт чинь чамайг гардуулж өгөөд

	Хээрийн довыг дэрлэн хэвтэж

	Хэрээ нохойны идэш болъё гээд

	Хүйтэн шуурганы өөдөөс босож

	Хөлдүү хунгарыг зүсэн явсаар

	Хөдөө талын дунд ирээд

	Хоёр нүдээ хавдтал уйлаад

	Хонгор хүүгээ хүйтэнд харахад

	Зовлонгийн нулимсанд угаагдан цэвэрлэгдээд

	Зуны цагийн өнгөт цэцэг шиг

	Инээмсэглэн байгааг үзэж баясаад

	Итгэл төгсөөр цааш явах гэтэл

	Хаясан нөхрөө гэнэт бодоод

	Хамаг бие нь хүйт оргив.

	Өндийгөөд харвал өмнө талд нь

	Ой мод багшран харлаад

	Утаа суунагласан айлын байшин

	Ул мөрийг нь таглан харагдав.

	Хээр талд хүүгээ тэвэрсэн

	Хөөрхий амьтан Катерина охин:

	— Хурдхан явъя хоёул хүү минь!

	Харанхуй болох тун ойртож, 

	Уяхан дотортой айл дайралдвал

	Унтаад явъя, өглөө эртээр, 

	Олиггүй зантай улсууд байвал

	Үүдийг нь дэрлэж хүйтэнд хоноод

	Өглөө үүрээр цааш явъя

	Хэрэв би нас барвал

	Хэн чамайг хайрлах бол оо;

	Айлын гадаа нохой шиг хэвтэж

	Аль муугаар тарчлах болов уу?

	Зуудаг нохой хортой боловч

	Зовлонт чамайг өршөөх болов уу?

	Зулгааж ураад идчих болов уу?

	Амьтан хэчнээн тэнэг боловч

	Аашилж чамайг загнахгүй байх...

	Ядралт энэ бэрх зовлонгоос

	Яахин би хагацан салъя аа? гэв.

	Өлсгөлөн ядуу нохойг хайрлаж

	Эелдэг зөөлнөөр угтаж аваад

	Санаа сэтгэл эс тохирвол

	Сайн гэгчээр хараан загнаад

	Ураг төрлөөр нь доромжлон загнахгүй

	Үг хэлээр зөөлөн өнгөрөөдөг

	Удамт ёс байсаар атал

	Хоосон ядуу Катерины үрийг

	Харсан газраа хараан загнаж

	Шороо шавхай цуглууллаа гэж

	Шоглон доромжилж ад үзээд

	Амар жаргал ер үзүүлэлгүй

	Аашилж загнаад зовоох болно.

	Аль муугаар гадуурхах болно...

	 

	 

	IV

	Өндөр уулын орой бэлээр

	Өвгөн настай сагсгар модууд

	Буурал толгойт өвгөн адил

	Буданд цайж мөчир шилгээнэ.

	Уулын ёроолд хөлдсөн голыг

	Ус авч умдаа хийхээр

	Онгорхой гаргаж цоолсон харагдана.

	Хуйлран байгаа манангийн дундуур

	Холын нарны гэрэл тусна.

	Хүчит салхи мод найгуулж

	Хөвөн цас манаран босоход

	Ширтэх нүдний хараа замхарч

	Шигүү ой шуугин хавиралдана.

	Хүчит салхинд үлээгдсэн цас

	Хөрст газраас хөөрөн хөндийрч

	Хөөст далайн долгион адил

	Хөдөө хээрээр суунаглан нүүнэ

	Модчин хүн ууланд гарах гээд

	Өтгөн цаст шуурганаас зэвүүцэж

	Хаалгаар гарч хавиа ажихад

	Цагаан цас цагариглан эвхэрч

	Цаст оргилтой зэрэгцэн байна.

	— Хүчит ийм салхин дотор

	Хөвчийн ойд гарах хүн

	Хөдөө нутагт ховорхон байх аа? гэж

	Хоорондоо хөөрөлдөн тулгаа тойрно.

	Шуурга шуурч мөчир исгэрсэн

	Шөнийн харанхуй манан дундуур

	Алс газрын орос цэргүүд

	Аянаас ирэх сураг гарав.

	Орос цэргүүд гэдэг үгийг

	Олж сонссон Катерина охин

	Үүд хаалгыг тас онгойлгож

	Үсрэн гадагш гүйн гарч

	Үүрийн гэгээ гарах хүртэл

	Ой дундуур нүцгэн хөлөөрөө

	Өөд уруу хашхиран харайж

	Өөдөөс яваа орос цэргүүдийг

	Угтан очиж уулзан золгоод

	Анх түрүүнд ахлах дарга

	Айсуйг таньж ойртон очоод

	— Өнчин зүрхний минь алтан судас

	Өсөх насны минь заяасан хань

	Өтлөх насны минь түшиг тулгуур! гээд

	Үсрэн очиж дөрөөнөөс нь барихад

	Ахмад дарга царайгаа буруулж

	Агт морио давиран тонгочуулна...

	— Аян замдаа юунд яараа вэ?

	Авгай болсон Катерина намайгаа

	Аль эрт мартаа юу?

	Танхил өссөн муу Катеринагаа

	Таньж мэдэх дургүй байна уу?

	Миний хайрт хонгор минь

	Муу Катерина чинь би байна

	Нүүрээ буруулалгүй намайг хар!

	Нүдчиж давираад битгий зүтгэ гэхэд

	Дарга хархүү дуулаагүй болж

	Дөрөө дуугарган морио давирав.

	— Өнөр санаат нөхөр минь

	Өнчин намайгаа хайрлаж үз

	Сэтгэл зүрхээ чанга барьж

	Сайнаар намайг ажин хар!

	Хайрт Катерина чинь би байна

	Харж үз, үнэнч ханиа! гэхэд

	Агт унасан аагт дарга

	Аягүй хүйтнээр хараан зандарч:

	— Тэнэг эм чи түргэн зайл!

	Та нар үүнийг хол таягд! гэв.

	— Бурхан минь! Бурхан минь!

	Бүтэлгүй намайгаа тоохоо байж

	Болзсон үгээсээ ухарч байна! гэхэд

	Өнөөх дарга улам уурлаж:

	— Одоохон зайлуул энэ эмийг! гэж

	Огцом дуугаар тушаал өгөв.

	— Үйлтэй төрсөн өчүүхэн намайг

	Үзэн ядаад яах гэсэн юм бэ?

	Үнэнч сэтгэлээс чамд дурлаад

	Үзэсгэлэнт цэцэрлэгээр зугаацан явж

	Үр хүүхэд төрүүллээ гэж

	Үзэн ядаа юу чи намайг?

	Нэг насны хайрыг булаасан

	Найз хонгор нөхөр минь

	Хар санаа бүү сана!

	Харааж намайг битгий загна!

	Ганцхан чи үрээ бод!

	Гадуурхаж битгий хээр хая!

	Би ч яах вэ гологдсон хэвээрээ

	Боол болж, байдгийг чинь хийж

	Бараадаж явахыг чамдаа хэлье.

	Урьд өмнө дурлалцаж явснаа

	Үүрд мөнх мартаж орхиод

	Үүд хаалгыг чинь манаж явъя.

	Өөр эхнэр аваад суусан ч

	Өш хонзон санахаа байя!

	Талд ургасан улиас шиг

	Тарчлааж намайг хаясантайгаа адил

	Танхил үрээ битгий орхи!

	Танихгүй газар бүү хая!

	Төрсөн хүүг чинь аваад ирье гээд

	Тун хурдан Катерина, гүйгээд

	Айлын гэрээс хүүгээ тэвэрсээр

	Ар гэдрэгээ буцаад ирэхдээ:

	— Хонгор хүү чинь энэ байна

	Хоёр нүдээрээ харж ав! гэтэл

	Туйлбаргүй зантай шалиг дарга

	Төрсөн үрээсээ оргож зугтаад

	Хурдан мориндоо ташуур өгч

	Холын замаар арилсан байлаа.

	— Эцэггүй өнчин энэ хүүтэй

	Хорвоо ертөнцийн зовлонг туулах

	Хүч чадлаа би алдлаа.

	Амьтны үрийг шаналгахын оронд

	Ахмад даргадаа аваачиж өгөхийг

	Эрхэм та нарын өмнө сөгдөж

	Элэг зүрхнээс хүсэж байна.

	Аав нь үрээ хэрэгсэхгүй бол

	Амь насаа би хорлоё

	Үрээ орхиж зугтсан хүн

	Өөд нар харах ёсгүй! гээд

	Нялх жаахан төрсөн үрээ

	Нойтон цасан дээр тавьж орхиод

	Өссөн хойноо эцгээ олж >

	Өш хонзонгоо авахыг захиад

	Өлгийтэй хүүгээсээ үсрэн холдож

	Өтгөн шугуй руу далд оров.

	Хүйтэн өвөл цасан дээр үлдсэн

	Хөөрхий хүү зам сахиж

	Амны чадлаар орилон бархиравч

	Алсаас яваа орос цэргүүд

	Ажиг ч үгүй алга болцгоов.

	Холын замд аялан явсан

	Хоосон ядуу нэг хүн

	Хээр хэвтсэн хүүг аваад

	Хүрэх газраа зүглэн одов.

	Хөл нүцгэн Катерина охин

	Хүйтэн цасыг дамжин гүйж

	Хүний сэтгэлийн нандин дурлалыг

	Хөсөрдүүлж хаясан орос даргыг

	Амны зоргоор аашлан хараасаар

	Алс тэртээх гол дээр очиж

	Ус авдаг цоорхойг олоод

	Өчүүхэн зуур зогтусаад:

	— Амь сүнсээ бурханд өргөе

	Алд биеэ усанд өргөе гээд

	Урсгал ус руу үсрэн ороход

	Хүйтэн ус цалгин цацраад, 

	Хүчит урсгалаараа бүүвэйлэн аваачив.

	Хар хөмсөгт Катерина охин

	Хайсан мөрөөдсөнөө олж золголоо.

	Хахир өвлийн хүйтэн салхи

	Харагдах мөрийг нь үлээн арилгалаа.

	Орон гэр эцэг эхээ

	Орхиод гарсан охин Катерина

	Хүйтэн салхит цасан шамаргад

	Хөөрхий амиа алдалгүй явсаар

	Төрсөн биеийг зовлонд учруулсан, 

	Түмэн гасланд оюунаа идүүлж

	Хүйтэн хөрсөнд шигдэн орж

	Хүний сэтгэлд дурсгал үлдээж

	Өнчин үрээ хорвоод даатгаж

	Учирсан нөхрөө занан зүхсээр

	Нарт ертөнцөөс хагацсан хойно

	Нялх хүү асрамжлагчтай золгож

	Байгаль хорвоод амьдрахын зовлонтой

	Балчир насандаа уулзан ханилав.

	 

	 

	V

	Алс холын Киев орохоор

	Аян замд гарсан ерөөлч

	Азнаж түр амраад явахаар

	Атар хээр өвсөн дээр сууж

	Ар талдаа зүүж явсан

	Амьтай боодлоо хажуудаа тавив.

	Хар хөмсөгтэй бяцхан хүүг

	Ханагар цээжээ түшүүлэн суулгав.

	Өвгөн ерөөлчийн өвөр дээрх хүү

	Өндийж ядан дугжирч харагдана.

	Уран хуураа ерөөлч бариад

	Утга төгөлдөр дуу аялахад

	Хөндлөнгийн хүмүүс хүрэлцэн ирж

	Арав таван мөнгө өгч

	Атга чимх хоол хайрлана.

	Өвгөнийг түшин унтаж байгаа

	Өнчин хүүг харсан охид

	Өрөвдөж бэлэг өгөөд

	Эргэж буцаад явах үедээ

	Өмссөн хувцасгүй өнчин хүүг

	Сэтгэл түгшиж дурсан ярина.

	Сайхан үрийг төрүүлсэн эх

	Саруул амьдралыг үзсэнгүй

	Салж хагацсаныг санаж бодно.

	Зургаан моринд хөллөсөн тэрэг

	Зурайсан замаар Киев зүглэж

	Баян ноёныг гэр бүлтэй нь тээж

	Байдаг хүчээр хурдлан явна.

	Ямбат ноёныг суулгасан тэрэг

	Ядуу хоёрын дэргэд зогссонд

	Цогтой Ивась яаран очоод

	Цонхоор шагайж баяр хүргэхэд

	Ямбат ноёны залуу эхнэр

	Ядуу хүүд мөнгө хайрлана.

	Энэ хүүг нүдээр харсан

	Эзэн ноён, хар нүдтэй

	Хонгор хүүгээ таньж мэдээд

	Хоёр нүдээ буруулан аньж

	Огт таниагүй царай гаргаж

	Очих газраа чиглэхийг яарна.

	Залуу эхнэр хүүг сонирхож:

	— За хүү минь нэр хэн бэ? гэхэд

	Иван эцэгтээ хаягдсан хүү

	— Ивась гэдэг нэртэй би! гэсэнд

	— Ёстой хөөрхөн нэр байна гэх

	Ёжтой дуу сонсогдоод

	Хүлэг морины хурц туурай

	Хөдөө талд тачигнан дуугарч

	Холын Киев зүглэн давхихад

	Хумхын тоосонд ядуучуул дарагдаж

	Олсон мөнгөө тоолж өвөртлөөд

	Орчлонгийн наранд мөргөн залбираад

	Очих зүгээ чиглэн хөдлөхөд

	Хээрийн салхи хацрыг нь илбэнэ

	Хэтийн нутаг нь энхрийлэн харуулдана.

	 

	1838 он

	Петербург

	 

	Ж. Намсрай орчуулав



	
ГЭРЭЭС

	Нас барахын цагт

	Намайг оршуулахдаа та минь

	Өвгөн Днеприйн дэнжид

	Өргөн налуу талбайд

	Уужим газар харагдахаар

	Усны шуугиан сонсогдохоор

	Сайхан Украин нутгийн минь

	Саруул талд тавиарай.

	Тэрсүүд дайсны цусыг

	Тэнүүн Украин нутгаас

	Тэнгист урсгасан хойно

	Тэнгэр бурханд залбирахаар

	Тэрэлж уулсыг орхиж

	Тэртээ бунхныд очно.

	Тэр цаг болтол би

	Тэнгэр бурхныг мэдэхгүй.

	Намайг нутаглуулаад босоорой

	Наадах дөнгөө эвдээрэй

	Дайсны халуун цусанд

	Дайчин зоригоо хатаагаарай

	Найртай хүн ард минь

	Намайгаа бүү мартаарай

	Жаргалтай шинэ орондоо

	Жавхлантай үгээр дурсаарай.

	 

	Украин хэлнээс М. Цэдэндорж монголчлов.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Яков Петрович де Бальмен (1813—1845) Шевченкийн найз, зураач, 1845 онд Кавказад уулынхантай явуулсан дайны үеэр амь үрэгджээ.




	[←2]
	 Прометей бол эртний Грекийн домгийн баатар.




	[←3]
	 Библийн домог ёсоор Давид хаан багадаа гахай маллагч байсан гэх бөгөөд хаан болоод цэргийн жанжин Урийнхээ гэргийг булааж өөрийг нь цаазалжээ.




	[←4]
	 Павел Иосиф Шафарик (1795—1861) Чехийн нэрт эрдэмтэн, яруу найрагч, славян үндэстнийг нэгтгэх үзлийг баримтлагч




	[←5]
	 Хүний баатар, Чехийн шашны шинэчлэгч Ян Гүүс католик шашин, Ромын Папын эсрэг, мөн үндсээ чөлөөлөхийн төлөө тэмцэж агаад шашны дээд шүүхийн шийдвэрээр 1415 онд Констанцид шатаагджээ. Ян Гүүсийн дүрээр эх орныхоо эрх чөлөө, тусгаар тогтнолын төлөө тэмцэгчийг харуулжээ.




	[←6]
	 Энэ дууль нэгэн охины зол хувьгүй дурлалын тухай украйн ардын үлгэрийн сэдэвтэй юм.




	[←7]
	 Хамжлагын тариачны амьдралыг чимэглэж хөдөө тосгоныг дэлхийн диваажин мэтээр дүрсэлдэг хөрөнгөтний либерал чиглэлийн зохиолчдын эсрэг энэ шүлгийг бичжээ. Щевченко энэ хуурмаг номлолыг няцааж тариачдын эрхгүй амьдралын үнэн зургийг гаргажээ.




	[←8]
	 Щевченко энэ шүлэгтээ украйн ардын дууч хуурчийн дүрийг харуулжээ.




	[←9]
	 Агийн шүүс гэдэг нь украйнчууд нярай хүүхдийг агь буцалгаад шүүсэнд нь угааж ариутгадаг заншилтай байсныг хэлжээ.




	[←10]
	 Оросын нэрт шүлэгч Василий Андреевич Жуковский (1783—1852) Щевченког газрын эзэн Энгельгардтын гараас худалдан салгаж авахад идэвхтэй оролцжээ. Щевченког худалдан авсан 1838 оны дөрөвдүгээр сарын 22-ны өдрийг энд дурссан байна.




	[←11]
	 Хүнтэй суугаагүй байтлаа хүүхэдтэй болсон эмэгтэйн толгойг алчуураар бүрхэн далдалдаг заншилтай байжээ.

